
ASO TOFI, 22 IUNI 2023 

 

  Na nofoia e le Fofoga Fetalai le Nofoa i le itula e 9:30 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a 

le Fono Aoao Faitulafono. 

  O le a taoto ia tapu o le uluvai e pei o le aso nai salifaavale o lea ua tau lau 

o le feagaiga e pei o le muafetalai nai le fanua o Atoa. O le a taoto ia sa ma 

faiga o le Maota nei, o paia lava ma mamalu e le avea a o le upega foi e le 

toe tolovaeina.  

  I le afio o lau Afioga i le Sui Palemia faapea le mamalu o le Kapeneta 

faapea foi a outou Afioga i Minisita Lagolago. Afio lau Afioga i le Taitai o 

le Itu Agai faapea sui usufono mamalu uma o le Palemene. Tatou te faafoi 

pea le viiga i le Atua ona o Lona alofa ma Lona agalelei ua mafai ai ona 

tatou toe fesilafai i lenei taeao mo le faaauauina o le tatou galuega. Faamalo 

le lagi e mama ma le soifua manuia. 

  Ou te faatalofa atu foi i le paia o Ofisa Sili o Pulega o Matagaluega ma 

Faalapotopotoga Tumaoti a le tatou Malo malo le soifua maua. Samoa io u 

tulaga faalupelupeina, matou te faatalofa atu i lenei taeao.  

  E i ai le talitonuga o lo o maualuga pea le tausiga alofa a lo tatou Atua i le 

loaloa o si o tatou atunuu. Tapuai maia ma le manuia. O lenei aso ma le 

alofaiva o le tatou Maota, ia faatofa mai le lagi so outou finagalo aua le tatou 

sailiga manuia mo Samoa o lo o tapuai mai. Manuia le usugafono lau Afioga 

i le Sui Palemia faapea foi le Kapeneta, manuia foi le usugafono a itumalo e 

fia o le atunuu. 

 

 

TULAFONO TAU FAAOFI O LE FAATATAUINA O TUPE 

2023/2024 – felafolafoaiga faaauau i luga o le faitauga faalua 

– Aso Fono lona 3 

 

  FOFOGA FETALAI:  E tolopo Taualumaga a le Fono Aoao Faitulafono 

i le aso Fono ananafi ua maea saunoa le sui usufono mo Sagaga 3. 

  Ia na o si mataupu laitiiti lava lea e toe faamanino mo le sologa lelei o le 

tatou galuega. Ua matau lava ma le totoa e pei ua tau toalia a tatou 

Taualumaga ona o le le amanaia o tatou Tulafono Tumau. O lo o manino 

lava aiaiga o Tulafono Tumau 82, e tatau lava ona ui uma mai so o se 

faauilavea mo se faatagaga a le Fofoga Fetalai. E le aoga ona tiutalaloa outou 

finagalo i mataupu ma faiga e solia ai tatou Tulafono Tumau. O le mea lena 

e igoa o le soli Fono. E le matagofie foi i se silasila a le Palemene se sui 

usufono mamalu ae soli Fono. Ua taoto foi aulape o so o se sui usufono e 

soli Fono, peitai, o lea lava e tuuavanoa atu pea le Fofoga Fetalai ona o le 

tatou vafealoaloai. E lelei le tatou femalamalamaai ina ia aua ne i tuuaia le 

taitaiga a le Nofoa. O le a faasoasoa atu lava e le Fofoga Fetalai avanoa 

talafeagai pe fai e talafeagai mataupu o lo o talosaga mai ai se faauilavea. E 

foliga mai e iloa loa e se sui usufono mamalu e le talafeagai lana faaauilavea 

ona taumafai loa lea e le amanaia le Fofoga Fealai ae tulai ane lava ma pule 

faitalia i le avanoa e faaleo ai lona finagalo. Finagalo malilie, tatou tausisia 

a tatou Tulafono Tumau, e le gata e sologa lelei ai le tatou galuega, ae saausi 

lelei ai foi le faafofoga a le Maota ma le tapuaiga a le atunuu. 

  Ia, o le avanoa lenei o se tasi o sui usufono mamalu e fia saunoa. Ia se i 

tulai mail au Afioga i le Taitai o le Itu Agai. 

 

  Tofa Hon Lauofo Fonotoe Nuafesili Pierre Lauofo (Taitai o le Itu 

Agai):  Lau Afioga i le Fofoga Fetalai o le Maota, e faatalofa atu i lau Afioga 

i lenei taeao fou. E ofo alofa atu foi i le maualuga o le Maota i le afifio o le 

la Itu e faapea foi lenei Itu. O lea foi ua faafofogamaua le tatou Maota i le 

faaaliga a lau Afioga i lenei taeao. Malo faafetai.  

  Ae ua ou tulai atu e tusa ai ma Tulafono Tumau lau Afioga, e faafesili atu 

lava po o atoa se quorum e faaauau ai le tatou Fono i lenei taeao. O le fesili 

lea ma le faaaloalo lau Afioga. 

 

  FOFOGA FETALAI:  Ia, o lea e atoa. A o le i amatalia le tatou Fono, e 

muamua lava siaki po ua atoa faatoa amata ai lea. Vagana lena Itu o lena e 

toagaogao mai, a o lea e malumaee mai lea Itu.  

  Ia o le tali lena o le faafesili. 

 

  Tofa Hon Lauofo Fonotoe Nuafesili Pierre Lauofo:  Leai e pei e mafua 

le fesili atu pei e 33 ea tatou sui ae pei lava e i luga le quorum lea. E le afaina. 

 

  FOFOGA FETALAI:  Ia se i tulai mai lau Afioga i le Minisita o Faatoaga 

ma Faiga Faiva. 

 

  Susuga Hon Laauli Leuatea Polataivao Fosi (Minisita mo Faatoaga ma 

Faiga Faiva):  Lau Afioga i le Fofoga Fetalai, ia, viia le Atua i lenei taeao. 

Ae ua ou manatu leaga o la e faafogafoga mai le atunuu, ne i te i ua pitotasi 

po o fea le itu la e le o atoa. A o le molimau mai a le atunuu. E leai o lea ua 

atoa nofoa o lenei Itu ua sauni foi foe mo le alo. A o le la itu, ia e le o atoa, 

ina ia manino ma malamalama lelei le faafofoga mai ne i te i ua tau le pua 

ma lafo mai, ae tau ia ma sei e amata ai lenei taeao fou.  

 

  Tofa Hon Lauofo Fonotoe Nuafesili Pierre Lauofo:  Ia lau Afioga i le 

Fofoga Fetalai, ia o lea ua matau atu ua afifio mai Afioga i Minisita. Ia o lea 

ua atoa. Faafetai. 

 

  FOFOGA FETALAI:  Ia, malo lava. E taua foi le faamanatu ae le o nofo 

faatamala foi le Fofoga Fetalai ma le faatinoina o le tatou fonotaga, e le 

mafai lava ona faaauauina pe a le atoa fuainumera e faaauau ai tatou 

fonotaga.  

  O le mea lea, e aoga foi i le vaega lea ua tuai mai lea lava e le i oo mai, 

vagana le Afioga i le Palemia o se taimi toeitiiti taunuu mai, a o nisi tagata 

e le o faanoi mai, ia o le a vaavaai i ai le Fofoga Fetalai o lea ua i ai tatou 

Tulafono Tumau. 

  Ia, a o le avanoa lenei o se tasi o sui usufono mamalu e fia saunoa. Oi ia, 

malo faafetai, o lea e matau atu o lea ua fou ma le sa o le sui usufno mamalu 

mai Siumu, Honorable Tuuu Anasii Leota. 

 

  Tofa Hon TUUU ANASII LEOTA (Siumu):  Ia e faamalo atu i lau Afioga 

i le Fofoga Fetalai, ona o… Ia o lo o silafia lava e le Taitai o le Itu Agai ua 

atoa a o lea lava e taufaasese i lau Afioga. 

 Ia, e momoli atu le faafetai i lau Afioga i le Fofoga Fetalai ua maua se 

avanoa o lenei usugafono e fai ai se sao i le Tala Faatatau Autu o Tup emo 

le tausaga faaletupe 2023/2024 o lea ua opea i le Maota nei. E faafetai foi i 

lau Afioga i le Fofoag Fetalai mo talosaga molia i luma o le Silisiliese i lenei 

taeao fou, aua o Lona viiga e tumau pea seia oo i le faavavau. 

  Ia, ou te faatalofa aloaia atu ai la i lau Afioga i le Fofoga o le Maota, 

aemaise foi o le paia maualuga o le Palemene nei i le alafai mai i faguga 

lelei i lenei taeao fou ma lenei aso fou i Lona agalelei ma Lona agaalofa. Ia, 

afio lau Afioga i le Fofoga Fetalai o le Maota, o se itula taunuu mai Lana 

afioga i le Tamaitai Palemia, o le Afioga i le Sao Faapito, Fiame Mataafa 

Faumuina Mulinuu II. Afio lau Afioga i le Sui Palemia, afifio foi Afioga i 

alii ma tamaitai Minisita o le Kapeneta, afifio foi a outou Afioga i Minisita 

Lagolago. 

  Ia e liliu mai foi i lenei itu o le Maota, afio lau Afioga i le Taitai o le Itu e 

Agaia le Malo, aemaise foi o le Vaega e Puipuia Aiatatau a so o se tagata 

Samoa. Faafetai. Ae tainane la o sui usufono mamalu uma o le Palemene. 

  E faatalofa atu foi i le tapuaiga a Ofisa Sili o Pulega o Matagaluega 

maFaalapotopotoga Tumaoti a le tatou Malo ua mafai ona tatou auai faatasi 

i lenei taeao. Ia, malo le tautua malo foi le galue. Susu lau Susuga i le 

Failautusi o le Fono Aoao ma le mamalu o le Ofisa i ona tulaga 

faalupelupeina. Ia, ou te faapai atu ai la i le tapuaiga a Samoa, ia o oe lava o 

le aomamala, e leai se vave e mafai ona toe autalaina ou sa ma ou faiga aua 

o ou paia e tumau seia oo lava i le faavavau. 

  Ou te faatalofa atu foi i le paia maualuga o le aufai tatalo ma la latou 

matafaioi. Faafetai mo talosaga. Ia i le Atua pea le viiga, o le faamanu ma le 

faaneetaga, ona o la outou tatalo faifaipea aua se manuia o Samoa ma ona 

tagata. 

  Ia, ou te fia faapai atu foi i le tapuaiga a si o matou itumalo, i le paia ia Sa 

Asomua ma Aiga e Lua, le Fetalaiga ia Tuuu ma le Aiga Sa Tuuu, o le 

Falelua o Tulafale, Fofoga o Alataua, Utaileuo ma le mamalu i le faletolu 

aemaise le aufaigaluega paia a le Atua o lo o faafalelemalu i totonu o si o 

tatou itumalo o lo o latou talosia se manuia mo le ta itumalo. Ia, tapuai maia 

ma le manuia ae se i ou liliu ane e molimoli se finagalo o le ta itumalo i le 

Tala Autu o le Tupe e pei ona lauliliuina e le Palemene. 

  Lau Afioga i le Fofoga Fetalai, sa matau atu lava ma faalogologo i 

saunoaga manino, na sologa lelei a sui usufono mamalu ua maea ona 

sausaunoa i le tatou Tala i le Tupe. Ae le i faia la se manatu, e muamua ona 

momoli atu lau faafetai ma lau faamalo i lau Afioga i le Fofoga o le Fono, 

ua matauina ua sologa lelei lava ma filemu fonotaga a le Palemene, ua leai 

ni vevesi e pei ona sa sau ai i le tele o tausaga. E ui lava o lo o i ai se tasi po 

o se toa-2 o lo o faapena ona le faalogo i au faatonuga, malo lava i lau Afioga 

le faatoatoa, malo le faapalepale i lau Afioga. Ua logo i tino matagi lelei. O 

upu foi e fai i Atua, ua se togi le seu na lagatila ua faapulou le tualima, ua 

faamalo fai o le faiva. O le aso ma le filiga o le aso foi ma le mataigatila, o 

le fuata foi ma lona lou.  

  Lau Afioga, o lo o i ai le iuleo o lo o alaga ma faapea mai ua leai se tupe a 

le faigamalo e faatino ai le poloketi o le $1 miliona, ua na o ni mea taufaasese 

ma ni mea taufaavalea. O au la lau Afioga i le Fofoga Fetalai ua tau faaletonu 

foi lou mafaufau po o le a le sao o nei faamatalaga. Ia sa ou faatali lava i le 

Tala o le Tupe lenei e maua ai le moni. Ia ou te faafetai atu i lau Afioga i le 

Tamaitai Minisita o Tupe, o lea ua taoto mai ma manino faamatalaga o tupe 

maua ma tupe totogi mo le tausaga faaletupe lenei, o lea o lo o lava ma totoe 

tupe e faatino ai fuafuaga ma galuega uma a le Malo, aemaise lava o le mea 

lea sa autilo i ai, ua mautinoa le vaegatupe mo tatou poloketi nei tai $1 

miliona. O tupe maua masani mai tiute ma lafoga e $895,543,481, a o tupe 

faaalu, o lea ua ova atu ma le $1 piliona. O se tulaga maoae lea. E i ai le 

manatu o le isi Tala o le Tupe, e mautinoa e ova atu i le tai $1 piliona faatasi 

ai ma tupe totogi.  

  O le tulaga lava ia sa i ai a tatou tupe maua i lafoga ma tiute i  tausaga foi 

sa matou i ai, e fealualuai lava i i, e $700,000, $800,000, tupe lava ia e maua 

mai tatou lafoga ma tiute. E le o maualuga tele lava se siiga. A o le mea lea 

ua matau atu, ia ua faasolosolo lava agai i luga. Ia atonu lava o mea foi ia sa 

taumafai i ai le Matagaluega i lea taimi e saili lava seleni ina ia maua lelei 

tupe ma lava tupe e tuuina atu i le Matagaluega o Tupe e faatino ai a tatou 

fuafuaga nei. Aua o le faasiliga o tupe totogi i tupe maua, e $185,667,478 ae 

faafetai o lea lava e i ai tupe a le Malo e $110,964,718 ua faaitiitia ai le 

faasiliga lea o tupe faaalu mai tupe maua. O lea la e foliga mai e le o i ai se 

naunautaiga o le Afioga i le Tamaitai Minisita e tapa ni nogatupe foi nei e 

mama le tului, ae o lo o naunau lava e mafai ona faatino pea i tatou lava 

vaegatupe a le Malo. Malo faafetai, ua taliaina foi e lenei usugafono vaega 

tetele ua ave i ai le faamuamua mo le Tala Faatatau Autu o le Tupe, aemaise 

o le vaegatupe lea mo le siitaga o totogi o tagata faigaluega. Faafetai. 

  O le mea lea e momoli atu ai le faafetai i lau Afioga i le Tamaitai Minisita 

ma le Matagaluega o Tupe mo lenei galuega fita. Faafetai foi i le Taitaifono 

ma le Komiti o Tupe Maua ma Tupe Totogi e tusa ai foi o le latou galuega. 

Malo galue, malo foi le tauatai. 

  Lau Afioga i le Fofoga Fetalai, e fia amata se faamatalaga i le Komisi o 

Galuega a le Malo le PSC. E fia faamauina le agaga faafetai i le siitia o le 

vaegatupe mo le Komisi mai le $3.2 miliona i le $4.6 miliona lea ua i ai nei 

aua lava le faatupeina o avanoa faasikolasipi mo nai alo ma fanau a le 

atunuu. Sa matauina i le amataga o le tausaga e talisapaia e le Malo le 

faatupeina o sikolasipi mo ni… 

 

  FOFOGA FETALAI:  Ia, e fautua atu i le sui usufono mamalu, atonu o 

lea ua matau atu e le Nofoa pei o le a agai lau saunoaga i mea taitasi o le 

tatou… o le avanoa lenei o le lauga faalauaitele i le tamaoaiga ua silafia foi 

e lau Afioga. Ia a o mea taitasi, e i ai lava le taimi tatou te oo ai i ai ona 

faamanino lea ma e avanoa foi e fesiligia ai. 

  O le isi tulaga lau afioga meamanu e le i… mo faamaumauga, o tupe maua 

sa masani mai ai le atunuu lea na e taua e $700,000 ma le $800,000. O le 

$700,000 ma le $800,000 po o le $1 miliona? E faamanino ai mo 

faamaumauga o le tatou Fono. 

 

  Tofa Hon TUUU ANASII LEOTA:  Faafetai i lau Afioga o lea ua maua 

lou finagalo, o le $700 miliona, $800 miliona i tausaga uma faaletupe e 

tausaili ai tupe ia e maua e le Matagaluega, tupe maua mai tiute ma lafoga. 

  Ia, o si vaega puupuu lava lea lau Afioga, a ou lauga ai lava i i ua uma ai 

foi ou te le toe oo atu i mea taitasi lau Afioga. 

 

  FOFOGA FETALAI:  Ia ona o le manatu lava i tatou Tulafono Tumau, ua 

lava foi lou silafia ua matua foi lou soifua i le Maota. O le ala foi lea e tau 

tatai atu ai lava e le Nofoa Tulafono Tumau ae maua lava avanoa e lua a 

avanoa pe a agai i mea taitasi ina ia tatou agai pea e faasolosolo pea. A o le 

avanoa lava e saunoa faalauaitele. Ma le faaaloalo. 

 

  Tofa Hon TUUU ANASII LEOTA:  Faafetai i lau Afioga. E pei o le mea 

lea sa ou taua ona o le vaegatupe lea ua ave i le Matagaluega lea, lea ua maua 

ai avanoa ia e faa… ae na ou fia taua lava avanoa ia ua maua ai avanoa o nai 

isi o alo ma fanau lea ua malaga nei i avanoa ia ua faia e le PSC mo alo ia 

ua le maua ni avanoa mai a tatou paaga foi ia o Niu Sila ma Ausetalia. Lea 

la ua faatino le mea lea sa le masani ai. O lea la ua maua le avanoa o nai 

tamaiti ia, sa oo latou maka i le tai 80% ae ua le maua se avanoa. Ae faafetai 

lava o lea ua tatala atu le avanoa i nai alo ma fanau ia. O lea e manaomia e 

tatou ni alo ma ni fanau atamamai. Ae faamalulu atu i lau Afioga, o lea ua o 

i le amatalia o latou aoga i le masina fou i le second semester. E avatu ai le 

faamalo i le Komisi foi o Galuega aua le manuia o alo ma fanau. Ae faaleo 

atu ai se tuualalo, ia faapena ona toe faaopoopoina se isi seleni mo le vaega 

lea, ina ia mafai lava e tatou ona faasoa a tatou lava sikolasipi, ae tuu le 

avanoa mo nai a tatou paaga ia i vaega ia e specialized services leaga e 

manaomia. O le mea lea lau Afioga, e i ai vaega ia e manaomia i le tatou 

falemai.  

  Ia, o le a ou see mai i le Mataglauega o le Soifua Maloloina. E avea ai lenei 

avanoa ou te momoli atu ai lau faafetai i le Afioga i le Mniista o le Soifua 

Maloloina, aemaise foi o le Kapeneta ina ua maua se avanoa ou te malaga 

atu ai i Niu Sila e fai sou taotoga i ou mata lea e te silasila mai o fai pea lau 

mata uli, ona o le afaina, lea sa avatu ai lau tusi lau Afioga. Ae faafetai o lea 

ua manuia ma ua atoatoa le lelei o lau vaai lau Afioga. Faafetai i lau Afioga 

i le Minisita. O lou aafia i lenei ma’i ua taua lava faa-Samoa o le unai’a, o 

le Cataract. Ua ou iloa ai le toatele naua o le atunuu o lo o aafia i lenei 

faamai. U matauina la ma le faanoanoa e tasi lava le tatou teine fomai mata 

la e i ai, ae faafetai ua le malaga ese si tamaitai e pei ona fuafuaina. 

  Ou te talitonu foi ua i ai le talosaga a le Ofisa o Leoleo i le Kapeneta mo se 

forensic pathologist, le fomai foi lea e taotoina tino maliliu ma sailiilia tulaga 

e ono masalomia ai se faaletonu o le maliu. E i ai le talitonuga lau Afioga i 

le Minisita, sa i ai le tatou fomai na auina atu i le 4 i le 5 tausaga talu ai e 

aoga i le mea lea, ou te le o iloa la po o le a le tulaga o i ai po ua foi mai ma 

le manuia, a o le a foi se fuafuaga a le Malo i lea vaitau aua o se faafitauli 

ua leva. Ae ua tatou faamoemoe pea i fomai mai fafo mo lenei auaunaga. O 

avanoa faapitoa nei ona sa ou talanoa atu ai i le Komisi o Galuega a le Malo 

mo specialist services, mo ni avanoa faasikolasipi nei, o ni auala e faatosina 

ai i latou e fia galulue i nei auaunaga. E matua manaomia tele e le tatou 

falemai, aemaise foi o nisi Matagaluega a le Malo. 

  Ia, e fautuaina lau Afioga i le Minisita ina ia taumafai ni auala e faatosina 

ai ia toatele nisi e aooga faa-fomai mata, ia ma nisi e o i le fomai lea mo tino 

maliu. E i ai foi le specialist lea, pei lava e leai se tatou Cardiac Practice, ia 

pe faatulaga ina ia faatoatele nai alo ma fanau e foi mai e tautua mo le tatou 

atunuu.  

  Lona lua lau Afioga, se i toe silasila ane lava i le tatou faata ia, po o le 

ultrasound lea o le a tuuina atu i private clinics. E talitonu lau Afioga e le 

taugofie lenei fuafuaga mo le limavaivai, ae afai la o le a se finagalo ae 



297 
 

faataunuu lea fuafuaga lau Afioga, ia e i ai foi la se manatu pe le tatau la ona 

fai se mea e subsidise ai lenei auaunaga mo le lautele o le atunuu lau Afioga. 

Ia e faafetai foi o lea ua aumai le $3 miliona e fai ai se falemai faapitoa mo 

fomai mai fafo ma taotoga mai fafo e togafiti, ia taofia ai ma faaitiitia ai le 

auina atu i fafo o tatou gasegase. E moni lava e taugata le tatou scheme lea 

e i ai nei, ae se i silasila totoa pea i ai lau Afioga, ona e manaomia le atoatoa 

ma le i ai o masini talafeagai faaonaponei aemaise foi o nisi o tomai faapitoa 

mo lenei lava faamoemoe lau Afioga. 

  Lau Afioga, ia o lena ua tuuina atu le talosaga a si ou itumalo mo le toe fia 

fausia o le matou falemai. Ia, ua faapena foi ona tuuina atu le talosaga i le 

Afioga i le Minisita o le Siosiomaga mo se fasifanua i le matou tuaoi ma 

Falealili se i fausia ai le matou falemai fou lea pe a finagalo o le Minisita e 

fau le matou falemai, ona e le o talafeagai le nofoaga o lo o i ai nei. Ma le 

faaaloalo. 

  Ona ou oo mai lea lau Afioga i le Matagaluega o Leoleo, ua maua mai se 

faamatalaga mai le Ofisa o Faamasinoga ua matuia matua siitia maualuga i 

latou ua tuuina atu i le Faamasinoga, ona o le aisa ma le mariuana. E faafetai 

lava i pulega a alii ma faipule o nisi o afioaga ona o le fesoasoani mai i le 

Ofisa o Leoleo ua mafai ai ona molitai mai nisi o lo o aafia ai nei mea. Ae 

faafetai o lo o faia pea ma manuia osofaiga a le Matagaluega.  

  Lau Afioga i le Fofoga Fetalai o lo’u popolega o lea e faatuputupulaia pea 

lenei mala, o la’u a vaai e pei a na o tamai i’a po o small fish ia e maua ae le 

o maua le big fish. O le masina na tea nei na maua ai se Ofisa Tele i Ausetalia 

ua faaaoga tooth baste ua nana ai mea ia. O le vaiaso na tea nei foi na maua 

ai foi e Leoleo i Niusila se isi uta tele o le aisa ua nana mai i le fagu suamu 

o le macro syrup mai Kanata. Se i tagai ane lava latou o lo o vaaia tatou tuaoi 

po o borders, se i siaki lelei aemaise le tatou Ofisa o le Tiute. E taofi le mea 

lea o le ave o containers i aiga ma… Matua suesue lelei lau Afioga i le 

Minisita, le Sui Palemia.  

  O tulaga foi i tatou green lane lea ou te iloa ua tatau ona soloia lea mea, o 

mea ia tatou te vaavaai foi lea e pei o ni mea e faafaigofie ae manatu o i lea 

e sao mai ai le mea. Ou te talitonu foi, e moni o lo o tatou vaavaai i isi auala 

ae i ai a le manatu o le point lea lea sau ai le mea. O le fautuaga lena ma le… 

atonu ua toeititi taunuu mai le tatou scanners ona faigofie lea o le tatou 

galuega. 

  Ona ou oo mai lea i manaoga o si ou Itumalo lau Afioga i le Minisita o 

Galuega Tetele a le Malo ia ou te le tagisa, na o nai ou auala ia e 2 sa ou 

talosaga atu ai i lau lauga faataupou o fea o i ai sou finagalo, le a se aso e te 

finagalo o le a faatino ai lea faamoemoe o lea ou faatali pea.  

  Faafetai o lea ua ou vaai atu i le $13 miliona lea ua faataatia mai mo le 

tatou auala lea, e agai atu i Siumu atonu o lea ua vave ma o le a vave ona 

faataunuu ona e talitonu e aoga tele mo si ou Itumalo le auala lea. Ae o le a 

lafo atu pea i lau Afioga i le Minisita. 

  Ou te fia talanoa puupuu a lau Afioga i le poloketi $1 miliona masalo po o 

ua lua vaiaso talu ai ona faamatuu atu ai ia matou meafaigaluega i le uluai 

$425,000 lea na aumai, ia faafetai a i le faigamalo ua faagaeetia a lenei 

Itumalo faafetai.  

  O le manatu o ai na manatu ole a alu alu a se isi sau tuu mai sau uili paelo, 

pe te alu alu sau se isi tuu mai sau fagavao a o se ili afi foi? Ua lagona a le 

fiafia ma le faagaeetia o le Itumalo ua faapena foi ona faagasolo ina ia 

faatino aemaise lava o le itu i faatoaga e pei ona naunau i ai le Afioga i le 

Minisita o Faatoaga aemaise foi o Faigafaiva ma Lafumanu, ua tele a nai 

Itumalo ua faagasolo i ai lea vaega. Ae atonu po o le vaiaso nei o le a maua 

ai le matou vaega mulimuli lau Afioga i le Minisita o Tina ma Tamaitai. 

Faafetai. 

  Masalo lau Afioga i le Fofoga Fetalai, ou te fia faaaoga lenei avanoa, ou te 

fia momoli atu ai lau faafetai i le Afioga i le Tamaitai Palemia, e tusa ai ma 

lana Saunoaga Faaminisita o se saunoaga ua fetaui ma talafeagai lona taimi 

na tuuina mai ai. O lea ua manino ma malamalama mea uma sa fia manino 

i ai le atunuu, ua tali foi le tele o fesili.  

  Lau Afioga i le Fofoga Fetalai ou te fia talanoa atu a i le $1 miliona lea ua 

toe faaopoopo i le tatou forensic audit. O le fesili pe le o se galuega lea 

talafeagai ma le tatou Ofisa o le Suetusi aua e talitonu o le latou matafaioi o 

le sue o tusi o poloketi uma o le Malo ma tau faasaosao ai le seleni lea, ona 

o lea ua agiga mai luga o upegatafailagi se tulaga o le taumafai o nisi e faatau 

faasolitulafono le faletalimalo a Aggie Grey e aafia ai tupe o le misela, tupe 

o penisione a faipule, ua faaaoga faasolitulafono ai le Faletupe o le Atinae 

ma nisi tupe faamealofa a le atunuu. Lau Afioga o lo o i ai ma le $10 miliona 

e leai se FK e faatagaina ai le faaaogaina. E lagona a le faanoanoa i lea tulaga 

lau Afioga.  

 

  FOFOGA FETALAI:  Ia ou te fautua atu i le sui mamalu, talu ai ona e le 

faaaogaina e le tatou Maota ni faasalalauga i fafo atu o le Maota, aemaise 

foi o nisi o tulaga, e i ai le manatu tatou liolio pea i tulaga faapea, o le Maota 

lava ia e talanoa i le mea ua mautinoa ma mea ua i totonu o le Maota. O le 

mea lea onosai pea le sui mamalu o lo o faagasolo pea fuafuaga a le Malo, 

tatou talanoa i ai i se isi taimi a o le avanoa lenei mo le tatou Tala o le Tupe 

aua le manuia o le atunuu.  

 

  Tofa Hon TUUU ANASII LEOTA:  Ia o le a ou le fia oo i ai i tulaga lea 

lau Afioga. Sa manatu lava faapea ua atoatoa sailiiliga ona tuuina mai lea o 

Lipoti i le Maota nei aua le silafia e le Maota nei, ae faafetai lau Afioga o 

lea ua maea. 

  Lau Afioga i le Fofoga Fetalai o se sao lena o lenei usugafono i le Tala o le 

tatou Tupe e pei ona lauliliuina nei e le tatou Palemene. A i ai se upu ua sala 

alofa lafoai i nuu e le aina aua e poto a le tautai ae sese lana atu i ama. Ia 

faamanuia le Atua i lau Afioga i le Fofoga Fetalai, faamanuia le Atua i le 

Afioga i le Tamaitai Palemia ma sui mamalu uma o le Palemene, manuia foi 

le tapuaiga a Samoa. Ia agalelei foi le Atua i le tapuaiga a si ou Itumalo. 

Manuia le fono.  

 

  FOFOGA FETALAI:  Malo saunoa, faafetai foi mo le faasoa aemaise foi 

o nisi o fautuaga aua lava le tatou Tala o le Tupe, aemaise foi o fuafuaga 

talafeagai mo le Itumalo aemaise foi o le lautele o le atunuu. O le mea lea, 

malo saunoa faafetai foi mo lou sao i le tatou galuega. 

  Mo le silafia e lau Afioga i le Taitai o le Itu Agai, e toa-5 lena itu o le Maota 

o lo o faanoi mai o lea faatoa mai ia te au faanoi. Mo le silafia ailoga ua 

faailoa atu i lau Afioga i latou nei e toa-5 lea ua i luma nei o a’u a latou 

faanoi na o latou toa-5 lea ua faanoi mai lenei aso mo lou silafia.  

 

  Tofa Hon Lauofo Fonotoe Nuafesili Pierre Lauofo:  Faafetai lau afioga 

mo le faaalia e lau Afioga i le Fofoga Fetalai o lea ou te maua… ae manatua 

foi o lea foi sa fai latou faanoi ananafi, ae o le tele foi sui mamalu na ua uma 

ona sausaunoa. Faafetai lava.  

 

  FOFOGA FETALAI:  Ia ole avanoa lenei o se tasi o sui usufono e fia 

saunoa i le tatou Tala o le Tupe, lea ua fou mai le sa o Faleata Nu 01, lau 

Afioga i le sui mamalu, le Minisita Lagolago o le tatou Ofisa o le Kapeneta 

ma le Palemia.  

 

  Tofa MANULELEUA PALETASALA T. TOVALE (Faleata 1):  Ia e 

manatu o lea ua maea ona e sii le viiga ma le faafetai i le tatou Matai Sili i 

le lagi aua foi lo tatou vatapuia ma lo tatou Tapaau Sili. Aua ou te manatu o 

le tatou matafaioi lea e ao ona tatou faamua le Atua i so o se mea tatou te 

faia e manuia ai. O lea foi ua maea ona e pai i paia faale-atunuu e faapea foi 

paia faale-Malo. Ona i ai lea o le manatu o le sui o Faleata 1 ta seelua ia i 

lou sa e pei ona e saunoa i ai i lenei taeao. A o lenei taeao e fia tulai atu foi 

e momoli atu le agaga faafetai i lau Afioga ua maua ai se avanoa o lenei sui 

mai itumalo o Faleata 1. 

  Ia ou te faatalofa atu i lau Afioga i le Fofoga Fetalai faapea foi le Afioga i 

le Sui Fofoga Fetalai, e faatalofa atu foi i lau Afioga i le Tamaitai Palemia 

faapea foi Alii ma Tamaitai Minisita o le Kapeneta, ae faapea foi Sui 

Minisita. 

  E faatalofa atu foi i lau Afioga i le Taitai o le Itu Agai ae faapea foi sui 

usufono mamalu o le Palemene i lena itu o le malu. 

  E le mafai foi ona faagalo le faatalofa i Ofisa Sili o Pulega o Matagaluega 

a le Malo, Pule Sili ma Ofisa Sili faapea foi ia Pisinisi Tumaoti ua tatou 

mafuta i lenei taeao. Faamalo le usufono i lenei taeao matagofie. Ae ua tulai 

le sui o Faleata se i avatu foi se sao o lenei Itumalo e tusa ma le Tala o le 

Tupe e pei ona talanoaina i lenei fonotaga. 

  E muamua ona ou momoli le faafetai, faafetai i le Afioga i le Tamaitai 

Minisita o Tupe lau Afioga Mulipola Anarosa Ale Molioo, malo le tautai a’e, 

malo le lotonuu. Aua o le mea moni i mea nei o faigamalo ma Vaega 

Faaupufai e i ai lava i lona limataumatau o ai lava le faigamalo ua i ai i lona 

limataumatau le faasoasoaina o tupe, ia, e le taumuliloa le finagalo o le 

atunuu. E mafua i se a? Aua o le auga lea o aute, o le fatu foi lea o atinae i 

so o se atunuu ma so o se faigamalo. Aua foi e le poupoua i ni lauga uumi 

ma ni upu molemole. O le ala lea o lau faafetai atu i lau Afioga i le Minista 

o Tupe mo le faasoasoaina o seleni aua le tatou atunuu. Aua o le mea moni 

lava ia e le o se mea na faalogo muamua i ai po o se mea na tupu muamua. 

E tele lava ina tatou talanoa i $1 miliona, $1 miliona. A o le mea lea ua ou 

faalogologo atu i ai, o lea ua $1 piliona lea ua au i ai lau faasoa. Ou te le iloa 

po o lea ua oo atu i le isi Paeaiga lea ua le $1 miliona ua le $1 piliona ae ua 

$1 triliona o le a tatou talanoa i ai. O le mea lea e momoli ai le agaga faafetai 

aua pei ona ou fai atu, e le i tupu muamua ia mea. Ae malo lava i le faigamalo 

ua tulai mai ma lau Afioga o le ua limalimalelei aua le faasoasoaina o le 

tatou seleni. Malo faafetai. 

  E momoli foi le agaga faafetai i le Afioga i le Tamaitai Palemia aua foi le 

taitaiga o si o tatou Malo i lenei vaitau, ia aua foi le va nonofo ai o le tatou 

atunuu ma nisi foi o atunuu mamao atu. E pei lava ona maua le tele foi o 

fonotaga sa auai atu i ai ona o le tulaga lava i le tausi o le valelei ma isi 

atunuu o le lalolagi. O le mea lea malo faafetai. Atonu foi o lea foi sa maua 

mai nisi fesoasoani aua le tauatiaeina o le tatou Malo. O le mea lea e momoli 

le agaga faafetai. 

  Ia ona ou oo mai loa lea i le tulaga pei ona i ai le faasologa foi o manaoga 

o le itumalo, aemaise foi o nisi o mea e fia faaalia ai le agaga faafetai. E 

muamua ona ou momoli le agaga faafetai i le Afioga i le Minista o Leoleo. 

Ia talu lava ona maea ona tatou talanoa i le Tulafono foi lele o taavaleafi ma 

tulaga faapena o Tulafono i luga o alatetele, ia o lea ua matauina lava ua tau 

faaititiia le faasoesa lea sa tatou talanoa ai nisi o sui usufono i le pisapisao i 

luga o alatetele e ala i leo o laau taavale, ae le gata foi i lea o moli 

felanulanuai luga o auala tetele, poo ni mea foi ua faaopoopo e nisi i luga o 

taava afi. Lea e momoli le agaga faafetai aua lea ua matau atu ua faaitiitia, 

atonu lava o loo iai lava nisi toalaititi o loo faapea ona latou le amanaia le 

Tulafono measili lea ua matau atu ua faaitiitia o lea e momoli ai le agag 

faafetai i lau Afioga.  

  Na pau a si vaega e augani atu ai lenei Itumalo  pei lava foi ona ou taua i 

nisi o lauga muamua i nisi o fonotaga, sei silasila ane lava lau Afioga i le 

magatolu foi lea ma le magafa lea i i le matou Nuu, matauina e tolu aoga o 

loo pipii ai i ina i le vaimea lena, lea talosagaina ai lau Afioga i le Minisita 

o Aoga aemaise le Komesina o Leoleo sei silasila ane, e manaomia lava se 

leoleo e faasinoala iina lena pito le magatolu lea sau mai uta le aoga lea 

Taupousa . Matauina lava i le tele o taeao ma aoauli e tuua ai aoga, e fai a si 

poloka o taavale iina ma lesi o le tele o taavale e omai i totonu o le auala 

lena aemaise le taimi e tuua ai aoga. E tau sue mai lava se avanoa e sau ai 

luga le main road. O le mea la lea e talosagaina ai lava se leoleo iina le taeao 

aemaise afiafi e tuua ai Aoga.  

  Ona ou oo mai lea i le Afioga i le Minisita o Aoga lau Afioga Seuula, pei 

lava foi ona silafia e lau Afioga ia le tulaga e pei ona iai le tatou poloketi 

miliona, ma ou te molimau atu au ia i lau faasoa i le matou Itumalo ma le 

Komiti 110 afe ua faaalu e le Itumalo i pili o tamaiti i soo se aoga e le nao 

le Iunivesite , i le NUS faapea foi le Iunivesite a le USP ae ua alu faasoloatoa 

i Kolisi ma Aoga Matata Eseese pei o le tulaga lena e iloa ai ua faatupulaia 

le toatele o tamaiti aoga i totonu o lenei Itumalo. O le mea lea e talosaga atu 

ai lava i lau Afioga pe leo iai se vaitaimi e fia faatuina ai sesi aoga Primary 

i uta i o le vaega lea i Alafua poo iina le mea le iai Eleele o le tatou Malo, e 

aoga foi e agai ai nisi tamaiti e aooga ai sei faaitiitia ai le agai mai tai Apia, 

aua o le mea lea iai nao ii a Lepea Primary School ma Vaimoso Primary 

School ma le aoga le St Theresa Tapousa sei vagana ai nai aoga tumaoti lea 

totonu o le Itumalo o Aoga na e fai sina taugata o pile e le gafatia e nisi o 

aoga . Ae pei a o aoga ia e tele na agai mai ai tamaiti i uta lena faaitu sei 

faaitiitia ai foi le pisi o taavale ma le poloka o taavale ile taeao aua e pei o 

le mea lena lea mafua ai ona poloka auala i le taeao.  

  Ona ou oo mai lea i le Afioga i le Minisita o le Siosiomaga lau Afioga 

Toeolesulusulu, pei ona taua muamua foi i sau lauga muamua sei silasila ane 

lava ii le togatogo lea ii le vaega lea i tua atu le faleoloa lea SMI e alu i tua, 

pei o iina lea ua tele ina matauina ua tanu e nisi o aiga le togatogo lea ae 

mataulia foi e iai le Tulafono e le mafai ona tanu o ni vaega ua oo iai le 

suasami poo le suavai ae matauina o lea ua tele lava ona tanu lena vaega o 

le matou Itumalo ae pei o iina na iai le togatogo na tua iai nisi o aiga i le 

tulaga o mea ia tau faagotaga, o le mea la lea silasila ane atonu foi o lae e 

iloa ua tele o fanua ua faatau e nisi ae ou te lagona e iai a se fuafuaaga a le 

Malo i nisi o fanua o le Malo o loo faaleoleo e faasee atu ai ia latou ia pe 

faafesuiai ma ia Aiga, ae sei tau sefe mai lea vaega o le Itumalo o loo tua iai 

nai ailga ia.  

  O lau Afioga i le Minisita o Alamanuia ma Leipa, lau Afioga Faumui pei 

ona ou vaai atu lenei vaitaimi lea ua amata ona tufa ia tamai moa sei tulou 

lava le taeao, ma tulaga faapena aua poloketi a Itumalo ma agai i aiga taitasi,  

aepeitai ane e fia talosaga foi lenei Itumalo i se poloketi faapena ae o lona 

faalavelave e leai se eleele e faatino e pei o le agaga lena i lenei taeao e 

talosaga atu ai i lau Afioga pe leo iai a sina 10 eka poo se 5 eka se vaega o 

le eleele o le tatou Malo sei faamatuu mai sei faatino ai le poloketi a lenei 

Itumalo, ma le isi o lea lava o loo iai nisi o lenei Itumalo o loo faimai le 

Ofisa le tatou Fono Faavae ma fesiligia le tulaga o le galuega faavaitaimi, 

aua o lea foi sa maua i luga o faasalalauga faapea o le masina o Setema o 

Aperila lea na sei tea atu nei lea faapea o lea faamatuu mai ai le tulaga lea 

totonu o Itumalo Fono Faavae latou te faasoasoaina lea vaega i tulaga o 

galuega faavataimi aepeitai ane o lea lava e matau atu o lea e leo faatinoina 

lea vaega pe iai se mafuaaga ua mafua ai. Aua e pei o le mea lena lea ua tele 

na agai mai ai nai Alo ma Fanau e fia maua le fesoasoani i galuega 

faavaitaimi aepeitai ane o le tali lena na avatu e lei maua lava se faaaliga mai 

le Afioga i le Minisita faapea foi le Ofisa, lea tuutuu atu ai i ou tafatafa lau 

Afioga.  

  Na ou see mai lea i le Afioga i le Minisita o Galuega ma Felauaiga lau 

Afioga Oloolealofa ou te le toe faailo atu le tulaga e pei ona ou talosaga 

muamua o lena ua taatia atu i lou Ofisa o loo ua o ou tafatafa le tulaga foi o 

tatou galuega ma nisi foi o manaoga a lenei Itumalo i ona auala , le tulaga 

lava lena lea tele iai o auala ma tulaga o le saogalemu i tafega nisi o vaega 

o le Itumalo ina ua silafia e lau Afioga lea ua silasila iai le Afioga i le 

Faauluuluga o le Matagaluega o le LTA. Ia toe fia faamanatu atu foi lau 

Afioga le tulaga lea.  

  Ona ou see mai lea lau Afioga i le Minisita o Tina ma Tamaitai aemaise foi 

le Minisita lea o lea tele na tulimatai lenei vaitaimi, tulaga lava o le tatou 

miliona tala, aua foi ia fesoasoani i poloketi a nai Itumalo aemaise le lautele 

o le Itumalo. E momoli le agaga faafetai ua maea foi ona faamatuu mai le 

vaega muamua o le seleni a lnei Itumalo lea ua tele na faasafua atu i tua i 

aiga.  

  E pei ona silafia o le vaiaso lea na tea atu nei le aso gafua lea na tea atu nei, 

seiaoo lava lenei vaiaso atoa o loo faapea lava ona faasafua atu i tua ia tulaga 

o fesoasoani a lenei Itumalo e ala mai i seleni na tuuina mai, o lea ua faasafua 

atu i tua i aiga. Mo le silafia e lau Afioga e leai lava se mea o faaletonu poo 

ua pau i lea vaega, pei ona silafia e oo ile fai maumaga ia o le uili paelo, o 

le ili afi , o le fagavao , o le 2 oso , sapelu o lea mea le iai lau Afioga a le 

faatafa le tagata tua le auala e soa e le uili paelo, i le tulaga o le tele o le uili 

paelo ma tulaga o mea faapena , ua matuai faamalieina ia aiga e oo lava i 

aiga e lei maua se pusa aisa, e lei maua se ogaumu e faatino ai latou taumafa.  

 

  Tofa Hon Lauofo Fonotoe Nuafesili Pierre Lauofo:  Lau Afioga i le 

Fofoga Fetalai, tulai atu ma le faaaloalo  

 

  FOFOGA FETALAI:  ia malie le sui mamalu o le a le uiga o le faauilavea?  

 

  Tofa Hon Lauofo Fonotoe Nuafesili Pierre Lauofo:  E leai o le faafesili 

fia malamalama ai i le saunoaga o le sui mamalu, ua tele le maua uili  paelo 

i luga o le auala tele aua o lea sa talanoaina le tatou fono i le la foi vaiaso le 

laiseneina, lea sou finagalo e tatau ona laisene foi ma uilipaelo ia? Feoai ai 

maua ai foi si tupe faaopopo a le LTA a Olo faalaisene uma ma nai uilipaelo.  

  FOFOGA FETALAI: ia ua mafua foi le faauilavea ona ua taua uili paelo 

i luga o le auala tele, e fautua atu pea i sui usufono saunoa pea i mea manino 

ma mea faamaoni.  

 

  Tofa MANULELEUA PALETASALA T TOVALE:  O le uiga ia o le 

faamatalaga aua e silafia foi e lau Afioaga o le Itumalo lenei o le Itumalo e 

tua taulaga , e lumafale i le auala tele , o le tele a le i gauta i le mea lae… 

vaega ia e kolosi le auala tele i tua o isi aiga lae faasaga mai, e alu atu a le 

uilipaelo ma meauma ia ua luga o le uilipaelo ma oso le isi itu auala, o le 

uiga lena o le faamatalaga a le faatafa le tagata e soa e le uili paelo tulou. 

 

  FOFOGA FETALAI:  Ia malo, malie le sui mamalu sei tuu atu le avanoa 

i le Afioga i le Minisita o Galuega Tetele , lau Afioga i le Minisita.  

 

  Tofa Hon Olo Fiti Afoa Vaai:  O auala ia e feoai ai taavale afi afai o lae 

sa avatu ia uili paelo o le agai i uta i auala galue , o le mea la lea ou te 

faamalulu atu ai i lau Afioga i le Sui Mamalu aua nei ou vaai i se uili paelo 

i luga o le auala o le Malo , a ua e manao e fai le tulaga lena ia fai ni moli o 

uili paelo e feoai pea faapea o lena nei tei ua afaina se soifua o sesi ma le 

faaaloalo.  

 

  FOFOGA FETALAI:  Manatua foi e le Sui Mamalu e aafia uma a au 

minute i le faauilavea, o le mea lea saunoa e faaauau lau saunoaga ua le toe 

umi foi lou taimi.  

 

  Tofa MANULELEUA PALETASALA T. TOVALE:  Ia o lea ou see ese 

ia ma uili paelo, atonu o lea iai se taimi o le fai ni afi o matou uili paelo ina 

ia faataga ai luga o auala tetele. Ao le tulaga i le poloketi o lea matua momoli 

main le agaga faafetai o le tele o Aiga, e pei ona ou faiatu o ia mea o mea 

taugata e lei maua muamua, aepeitai ane ua faamalieina o latou loto i ia oloa 

ua latou maua e faatino ai latou galuega , e oo lava i mo mea o nai aiga lea 

fai latou elei. Tasi le fafaine na alu atu ia te au toe faafoi atu le faafetai faimai 

o lana fanau ua leva ona faigaluega i se tasi o faafafine e fai lana pisinisi e 

lei faigaluega ai, tele o vaiaso e le totogia ae faimai le fafine vaiaso muamua 

talu ona faaaoga mea ia na avatu tasi lana kiliva ae $700 le tupe mama na 

maua i le aso tasi o le vaiaso , e pei o le tulaga lena e lagona ai lava le agaga 

faafetai o lenei sui i le tatou faigamalo aemaise le Minisita o le ana le 

poloketi. E momoli atu ai le agaga faafetai e tusa ai foi ma fesoasoani ua 

maua nei Itumalo.  

Pei ona faiatu i lau Afioga ile Fofoga Fetalai e le tele se manatu o lenei 

Itumalo e pei ona faaleo atua o le tulaga le tala o le seleni e matuai 

lagolagoina lava e lenei Itumalo le Tala o le Tupe ua tatou talanoaina lenei 

vaitau o lea e momoli atu ai le agagaga faafetai . 

  E momoli atu foi le agaga faafetai i si ou Itumalo o loo faapea ona 

faafogafoga mai lenei taeao aua foi i latou tapuaiga , tupu ma tamalii , tulatoa 

ma le aufueloloa aemaise o Samoa ua alala ma papaaao i si o tatou Itumalo 

e momoli le agaga faafetai i le latou tapuaiga, ae faapea foi ia susuga i 

faafeagaiga tau i le Lagi o loo faanono manu i totonu o le tatou Itumalo aua 

se manuia o alo ma fanau aemaise o Samoa e pei o se lagona lena o lenei 

Itumalo lau Afioga i le Fofoga Fetalai e faaleo ai se leo a lenei Itumalo o 

Faleata Nu 01 ma le faaaloalo faafetai.  

 

  FOFOGA FETALAI:  Malo saunoa, faafetai foi mo le faasoa aemaise foi 

le faalaeiau aua le agai luma o le tatou faamoemoe e pei ona iai le tatou 

poloketi , malo faafetai faalototele, o le avanoa lea se tasi o sui mamalu o le 

tatou Maota, o lea ua matau atu o lea ua tulai mai le sui o Vaimauga Nu 02 

lau Afioga i le Sui Mamalu.  

 

  Tofa LENATAI VICTOR FAAFOI TAMAPUA (Vaimauga 2):  E  

muamua ona ou piiama i lau Afioga i le Fofoga Fetalai tusa ai foi ma le Viiga 

ma le Faamanu e pei ona ala usu ai lau Susuga i le Aoao Fesoasoani poo lau 

Afioga foi le Fofoga o le Maota lenei taeao malo faafetai .  

  Ia e fia faaaoga foi lenei avanoa e faatalofa atu ai lau Afioga i le Fofoga o 

le Maota tainane lou sui , faatalofa atu foi i le Tamaitai Palemia , nofoa 

Minisita o le Kapeneta tainane ia Minisita Lagolago, faatalofa atu foi i le 

Taitai ma lenei itu o le Maota.  

  E faatalofa atu foi i le susuga i le Failautusi ma lou soatau aemaise le Ofisa 

o le Fono, faatalofa atu foi i Faauluuluga, Sui o Matagaluega ma 

Faalapotopotoga Tumaoti o le tatou Malo tainane foi nisi o le atunuu ua 

mafai ona tatou faatasi lenei taeao. Malo lava le soifua maua ma le soifua 

laulelei i le alofa ma le agalelei o le Atua. 

  Lau Afioga i le Fofoga Fetalai ae ou te le i aluloa e muamua ona ou fia afea 

le uluai saunoaga matagofie a le uso a sui usufono mai Vaimauga 3. E moni 

lau Afioga i le Fofoga Fetalai e eseese itumalo, ae tasi lava le ma 

faasinomaga. E faigata lau Afioga i le sui usufono o lo o tapuai mai foi le la 

ituvai o le tatou itumalo faaleaganuu i le afio lea o le Matua ia Tofaeono, 

afio Asi ma Patu, afifio Aiga e Tolu, afifio le Usoalii, alaalatai i laua Lenatai, 

Tamapua ma Manogiamanu, le mamalu i le nofo a ituaiga ia Fuata, tainane 

Ataga ma Sa Ataga. Alo ia manuia ou faiva, faamanuia le Atua i lou tulai 

mai.  

  Lau Afioga i le Fofoga Fetalai, e fia faamauina foi se faafetai a lenei 

itumalo i le Tamaitai Minisita o Tupe, tainane foi le Minisita Lagolago, le 

Tamaitai Ofisa Sili o Pulega ma le Matagaluega i le latou foi tapenaga ua 

faapena ona folasia i luma o le tatou Maota Fono nei. Faafetai foi i Ofisa Sili 

o Pulega ma Sui o Pulega o Matagaluega ma Faalapotopotoga i le latou foi 

sao i lea galuega tele. 

  E fia momoli foi le faafetai i le Taitaifono, Sui Taitaifono ma le mamalu o 

le Komiti o Tupe i le latou Lipoti ua faapena foi ona folasia, ma ua faigofie 

ai foi i lea Lipoti ona ou taliaina ma ou lagolagoina le Tala Faatatau o le 

Tupe 2023/2024.  

  Ae o le a ou taumafai atu e avatu se lagona po o ni manatu foi faalauaitele 

e pei ona aumai ai le faamamafa i lau Afioga i le Fofoga Fetalai ia i lenei 

taeao i nisi o vaega. E le umi foi, e le tele foi lau Afioga i le Fofoga Fetalai. 

Ia e fia amata i lau Afioga i le Tamaitai Minisita o Tupe. Lau Afioga e pei 

ona matauina le tatou Tala Faatatau o le Tupe o lo o folasia, ia o lo o i ai se 

vaega o tupe o lo o faaagaaga mo tapenaga mo Faauluuluga o atunuu i le 

taupulega i le tapenapena atu lea i le Fono a le Taupulega lea e fuafua mai i 

le tausaga fou e tusa ma le $20 miliona. Ia e tatalo atu i lau Afioga, e matau 

pe ua toe 13 masina o lo o totoe mo le tapenaga. Pe mafai ona faailoa mai 

vaega ia i le faaaogaina o le a faaaoga ai le seleni lea e mafai ai ona agavaa 

nisi o le tatou atunuu ona ua i ai foi nisi o lenei itumalo ua fesili po o a ni 

mea e mafai ai ona latou fesoasoani ai foi i le taliga o malo, aemaise e agavaa 

ai foi i se seleni po o se faamanuiaga e tauala lea i se seleni lea ua tuu ese 

aua foi tapenaga, e tai pei o taavale, ia po o ni maota e avanoa e nonofo ai 

foi nisi o le a faimalaga mai. E pei o se tuualalo lea e tatalo atu ai, i se taimi 

e mafai ai ona faamatuu mai ai ma maioio mai ni vaega e mafai ai ona 

talosaga mai le atunuu aua foi lea taligamalo ae maua foi se latou 

faamanuiaga. 

  Lau Afioga i le Fofoga Fetalai, e fia agai atu foi i le Afioga i le Minisita o 

le Siosiomaga ma le Punaoa Faalenatura, malo faafetai le galue. Ia na o se 

tuualalo se i tulou i le aoina lea o le tatou lapisi i vaiaso taitasi, ae ua 

matauina foi si o matou itumalo e pei ona silafia e tu auala fata lapisi se i 

tulou. A misi loa ona ao le lapisi i lea vaiaso, ia ua tele lava le faaletonu ma 

faatiga mata. E le gata i o tatou tagata, aemaise nisi o lo o tafafao mai fafo. 

Ia e pei o le tuualalo i lau Afioga aemaise foi o le Pulega pe mafai ona 

mataituina lea vaega ona o le masina ua tea ua faalua ona ou taumafai mai i 

le tatou ofisa e logo mai, ua atoa le lua vaiaso e le i oo atu le tatou vaega lea. 

Ma le faaaloalo lava, taatia atu i ou autafa. 

  O lona lua lau Afioga i le Minisita o le Siosiomaga, o lea e matau atu o lo 

o i ai le seleni o lo o faaagaaga aua le toe totoina o le vaomatua pe tusa ma 

le $300,000. Ia, e ese le… tatou te iloa uma le taua foi o lea vaega, ae na o 

se tuualalo, ona o lenei vaitau o le siisii o le tai, tulaga tau lologa. E 

matagofie foi le saunoaga a le sui usufono mai Vaisigano i le tulaga lea o le 

water catchment ma vaega faapea aemaise foi le taua o ni laau e taofi ai le 

solo o le palapala, taofi ai foi lologa. A o se tuualalo a lou nei tagata i le 

tulaga lea, pe mafai ona faaagaaga se seleni e toe toto ai ma faamalosia ai 

ma uunaia ai nuu ma afioaga i le totoina lea o le togo. O le togo e pei ona 

silafia foi e lau Afioga, e i ai foi lona aoga. O lea e matau atu foi i atunuu ia 

pei o Kiripati ma Tuvalu, o la e ua toe agai e toto le togo ona o le siisii o le 

tai. Ia pei o se tuualalo lea e avatu i lau Afioga ona o se vaega taua lea, pei 

ona e silafia e tele le fesoasoani a le togo i le taimi o lologa ia ma le taimi e 

siisii ai le tai. E le gata i lea, o le faafaileleina o figota aemaise foi le i’a aua 

le fofoga taumafa o si o tatou atunuu. Ia e pei o se tuualalo lea e tuu atu i lau 

Afioga i le Minisita. 

  Lau Afioga i le Minisita o Pisinisi ma Alamanuia, e tasi lava lata fesili 

faamolemole, ona o lea ua agai mai foi nisi o lenei itumalo i le Ofisa o le 

Komiti o le Itumalo ma fesiligia po ua maua mai aiaiga e galulue ai foi le 

Komiti o Itumalo aua tatou galuega faavaitaimi, aua o lea sa maua e latou le 

faasalalauga o Aperila e matuu atu ai i tua i Komiti o itumalo, a o lea ua 

tatou oo mai ia Iuni. E pei o le fesili lena i lau Afioga ia o se tali a o faafofoga 

mai foi si o matou itumalo aemaise foi le tatou atunuu. 

  Lau Afioga i le Minisita o Leoleo ma Falepuipui, e fia faamauina foi le 

faafetai i lau Afioga aemaise foi le Komesina ma le tatou Matagaluega i 

galuega o lo o faapena ona faatino pea i taeao taitasi, aemaise foi o totonu o 

si o matou itumalo, e ese le pisi ese le vevesi o taavale. E i ai lava le talosaga 

e tasi lau Afioga i le Minisita, pe mafai lava se leoleo se tasi ona tutu i le 

magafa lea, i luga tonu lava o le aega lea e agai i Magiagi ma le agai i le 

Kolisi lea e i ai le tatou Magiagi Cemetery lea e i ai faamolemole. O i ina, 

ua fai lava sina vevesi o taavale i taeao uma, pe mafai lava ona… po o sina 

itula po o se itula ma le afa mai le 7 i le taeao, ona o lea e matauina lau 

Afioga, o le aso Faraile o le vaiaso lea na tea nei, o lea ua ou oo mai i luma, 

aua ou te nofo tonu lava i luga o le aega lau Afioga. Ua ou oo mai i luma o 

lea o le a saili mai se auala ou te oso mai ai fafo, se avanoa, ae sau lava le 

taavale mai Vaivase, le Kolisi, sau lava i le atoa, ia e le o iloa o la e ae mai 

le taavale i lalo o le aega e agai i lalo i Magiagi. E pei ona silafia o se taimi 

ona oo lea i le Minisita o le LTA. Ae ua oo mai loa i ina ae ae mai le taavale 

tu loa, ia sau lava le isi taavale la e mulimuli mai sau loa suki tua o le keli o 

le taavale lea. Ia… 

 

 

  Na motusia faafuase’i felafolafoaiga a le Fono Aoao Faitulafono ona o 

fesootaiga tau masini pueleo ma faataatiaese ai ana Taualumaga mo lana 

malologa masani i le itula e 10:40 i le taeao ma toe faaauau i le itula e 11:29 

i le taeao. 

 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe 2023/2024. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga o le Fono Aoao Faitulafono. 

  E i ai le manatu ua saoialo le tautega sa alo atu i ai le paia o le Palemene, 

ua maua foi se faasiligamalosi e faaauau ai le tatou galuega. 

  E faamalulu atu ona o se faaletonu na tulai mai pei ona motusia faafuasei 

a tatou Taualumaga, o le tulaga o le fesuisuiai o le malosi o le eletise na 

mafua ai ona aafia a tatou masini o lo o faaaoga mo a tatou Taualumaga, ae 

malo faafetai le onosai i le tatou Maota. 

  E faataatiaese a tatou Galuega mo le malologa o lo o saunoa le sui usufono 

mo Vaimauga 2. Ia, o le avanoa lenei mo lau Afioga i le sui usufono mamalu 

e faaauau ai lau saunoaga. 

 

  Tofa Hon LENATAI VICTOR FAAFOI TAMAPUA:  Faamalo faafetai 

i lau Afioga i le Fofoga o le Maota e tusa ai foi mo le avanoa. E talitonu foi 

ua maua se faasiligamalosi o le Maota e tusa ai foi ma tapenaga a lau Afioga 

aemaise foi o le Ofisa. Faamalo faafetai. E talitonu foi ia e le ita foi se isi i 

se isi taimi ae o atu o se kale mamoe ma se ota, ae faafetai lava mo le suati 

foi i lenei taeao.  

  Lau Afioga i le Fofoga o le Maota, e manatu e le toe umi, a o se tuualalo sa 

taumafai atu i le Afioga i le Minisita, o se faafetai foi i le Minisita o Leoleo 

ma Falepuipui i le galuega o lo o faapena ona faifaipea i taeao taitasi, o lo o 

faapena ona faafoeina aua le saogalemu o e o lo o feoai i luga o alatetele. 

Faamalo faafetai. 

  Ia, ona ou agai mai lea i le Afioga i le Minisita o Galuega Tetele, i le vaega 

lea o le LTA. Lau Afioga i le Minisita, faamalo foi faafetai i le galuega o lo 

o faapena ona faatino. Ia e lagolagoina foi e lenei sui usufono le tulaga foi o 

tapenaga o le tatou malae vaalele i Fagalii. Pau lava si tuualalo, o lo o i ai 

nai nuu ia e li’o ai le malaevaalele, nai nuu tuaoi, a ia i ai ni faamanuiaga o 

lea e agai i o i le nuu lea e fitoitonu po o taatia ai le malaevaalele, ae i ai nai 

mea e mafai ona faaagaaga mai foi ma nuu ia o lo o li’o nuu tuaoi i le tatou 

malaevaalele. 

  Ia pei o se tuualalo lea. Aua e pei ona silafia, a agai mai le vaalele o le a 

taunuu mai, e ui lava i luga i i i nai nuu ia. Ma le faaaloalo lava. 

  A o se tasi foi vaega i lau Afioga i le Minisita o le LTA, o le tulaga lea o le 

vevesi pei ona taua o se faafetai i le Afioga i le Minisita o Leoleo, ua fai lava 

sina pisi ma le vevesi o le alatele, matou lea i Vaimauga 1, 2, 3, 4, o le taeao, 

o le aoauli ma le afiafi. O lo o i ai le auala lea sa faatino i le agai atu lea i 

Malifa i le Lotosamasoni, ona gata lea i Maagao. Ia, o se fesili i lau Afioga 

po o le a se tulaga lata mai o lo o i ai i le faaauauina lea i le auala lea e tau 

agai o i le pito lea i Faatoia, ia, po o se isi auala lea o le a fesoasoani pe a 

faapea o le a faatinoina i le vevesi i taeao taitasi aua tagata faigaluega 

aemaise foi fanau aooga. 

  Lua lau Afioga pei ona ou taua luga tonu lava i le aega lea i Magiagi i le 

agai i Kolisi ma le agai i Magiagi i le pisi i taeao, le aoauli ma le afiafi. Ua 

ou matauina ua i ai lava si faaletonu o faailoilo o lo o i ai, o le a se finagalo 

pe mafai ona fai se asiasiga a le tatou Ofisa le LTA ina ia toe faalelei faailoilo 

o lo o i ai i lenei vaitau faamolemole. Ou te talitonu ua leaga. E pei ona 

silafia e wear and tear, e timuga, laina ua faaletonu aemaise foi laina papae 

o lo o i ai e fesoasoani ai i taavale e faailoa ai le tu po o le Stop, ia po o le 

alu, e manaomia lava le toe faalelei faamolemole lau Afioga i le Minisita o 

Galuega Tetele. 

  Ia, ona oo mai lea o se talosaga i le Afioga i le Minisita o Tiute ma Tupe 

Maua. Ia e manatua e lou nei sui usufono le Tulafono lea sa teuteu ma pasia 

foi e le tatou Maota nei i le Tulafono lea o Tiute 2022. Ia o le talosaga i lau 

Afioga, ona o le Teuteuga lea sa i ai o e agavaa e tuusaunoaina o latou tiute. 

O le talosaga i lau Afioga i le Minisita ia po o lau Afioga foi i le Sui Palemia, 

ona o lea ua fai polokalame, fai poloketi i totonu o itumalo taitasi. E i ai le 

poloketi foi o le matou itumalo, o se tasi o afioaga o lo o tau tilotilo i fafo e 

aumai le oloa lea e faatino ai le latou faamoemoe. Po o le a se finagalo pe le 

agavaa ai foi le Komiti lea o Itumalo i lalo o le latou polokalame lea e tau 

atiae i latou development projects. Ia ma le faaaloalo lava e tuu atu ai i ou 

autafa. 

  Lau Afioga i le Minisita mo Tina ma Tamaitai, faamalo faafetai ona o tulaga 

ua amata ai foi polokalame, poloketi foi a lenei itumalo i seleni ua mafai ona 

matuu mai. Ia e talitonu o lo o silafia foi e le Maota ma le tatou atunuu, e i 

ai le isi afa lea e totoe e le i faataunuuina, a o lea ua lata le taimi e maea ai 

le Tala Faatatau o le Tupe i le tausaga lenei, e maea i le faaiuga o le masina 

lenei. E fia malamalama lau Afioga pe a faapea e oo atu i le aso mulimuli o 

lenei tausaga faaletupe ae le i faamatuu mai le $425,000 mulimuli po o le a 

le mea o le a oo i ai, a o tatou tapena mo le isi foi seleni lea e faapea e matuu 

mai pe a pasia le tatou Tala o le Tupe 2023/2024. Ia pei o se fesili lea e tuu 

atu i ou autafa faamolemole lau Afioga i le Minisitao Tina ma Tamaitai.  

  Ia e faaiu se faamatalaga lau Afioga i le Fofoga o le Maota e agai i le 

Tamaitai Palemia po o le Afioga foi i le Minisita o le Va i Fafo ona o lo o i 

ai nisi o sui usufono faapea foi lou tagata e fia malamalama ona o le masina 

ua tea sa fai ai le Semina a le tatou Maota nei, sa faapena ona amia mai foi 

se Lipoti a lou nei tagata e tusa ai foi ma fonotaga sa auai. Sa faailoa ai foi i 

lea Semina e i ai le feagaiga lea o le COTONOU Agreement ua maea a o lea 

sa extend, ae expire la i le faaiuga o le masina lenei. O le faamoemoe foi o 

le feagaiga fou o lo o tau tapena, o lea sa i ai le faamoemoe e saini mai i i 

inei i Samoa, ae pei ona fesiligia foi e nisi o sui usufono po o le a se mea ua 

oo i ai lea tulaga ona o lea ua tatou i ai i le masina o lo o faapena po o le mea 

ua toe extend po o le mea o le a saini i se isi atunuu. Ae pei o le fesili lea, sa 

ou tali lava i nai toeaiina, e le o ia te au se tali o le vaega lea, e sili atu le 

malamalama, e muamua foi logo le Afioga i le Minisita o le Va i Fafo, ia o 

le Tamaitai Palemia lea. 

  Ia e pei o se fesili lea e tuu atu i ou autafa, ae faamalo faafetai e tusa ai foi 

ma galuega o feagai ma lau Afioga, aemaise foi le tatou Kapeneta, le tatou 

Faigamalo. 

  Faafetai foi i Ofisa Sili o Pulega o Matagaluega tainane foi 

Faalapotopotoga a le tatou Malo i la outou galuega faatino. Ou te talitonu o 

lo o outou tatali ma outou manaomia loa le seleni lea ma tuu atu e faatino ai 

foi la outou galuega mo le tausaga fou. 

  Lau Afioga i le Fofoga Fetalai, faafetai tele mo le avanoa, ia agalelei le 

Atua i taualumaga o totoe o le tatou fonotaga. Faafetai. 

 

  FOFOGA FETALAI:  Malo saunoa i le sui usufono mamalu mai 

Vaimauga 2, faafetai mo lou sao aemaise foi o nisi o manaoga o lou itumalo 

ma nisi foi mea e faaleleia atili o le tatou atunuu. O le mea lea, malo faafetai 

mo lou sao. 

  Ia o le avanoa lenei mo se tasi o sui usufono mamalu o le tatou Maota. Ia, 

o lea ua tulai mai le Tama Matua ia Tea, o le sui usufono mamalu mai 

Faasaleleaga 4. O le avanoa lea i lau Afioga i le Tama Matua. 

 

  Afioga TEA TOOALA PEATO (Faasaleleaga 4):  Ia, e muamua ona ou 

momoli atu le agaga o le faafetai i lau Afioga i le Fofoga Fetalai ona o lenei 

avanoa foi ua ou maua e avatu ai se faasoa aua foi le feagai ai o le tatou 

Maota nei ma le lauliliuina o le Tala Faatatau o le Tupe 2023/2024. 

  Lau Afioga, sa i ai lava se taofi vaivai i si toeaina nei o le a ou tapuai aua e 

leai sau faamatalaga e faia, aua ou te matua lagolagoina lenei Tala o le Tupe 

i ona itu uma lava, e leai ma sina vaega e tetee ai lou mafaufau, ona ua ou 

talitonu ua manino ma malamalama le folasaga a le Minisita o Tupe. Ia, o le 

faafetai e momoli, o le ala lea o lou taumafai atu lau Afioga, e ui lava la ina 

ou manatu ou te lagolagoina le Tala o le Tupe, ae ao lava ona faaleo se 

faafetai a lenei itumalo. Ae muamua lava lau Afioga i le Fofoga Fetalai ona 

ou momoli atu le agaga o le faafetai ma ou te auai i lenei aso i le taulaga osia 

i le taeao ua fano i le tatou vatapuia ma lo tatou Matai Sili i le Lagi, e pei foi 

ona saunoa nisi o sui usufono e faaopoopo atu ma faatasi atu i lou finagalo 

sa molia ai… Ou te i ai foi i lena, tatou te i ai faatasi i le taulaga na e molia 

mo le viiga o le tatou Matai Sili i le Lagi. Aua po o le a lava ni a tatou 

fuafuaga fai, e muamua lava ona tatou faatagisia le faatasi mai o lo tatou 

Matai Sili i le Lagi, aua o Ia lava e manuia ai mea uma, e leai lava se isi e 

fia sili atu i lo le faatasi mai o le tatou Matai. O a foi a tatou fuafuaga uma, 

a tatou le faatasi ma le Atua e faivavale uma lava a tatou fuafuaga. O le mea 

lea ia ou te auai faatasi lou nei sui usufono i le taulaga molia e lau Afioga e 

tatou te auai… Ou te manatu e faapena foi i sui usufono mamalu uma lava 

sa sausaunoa sa latou ioeina foi lea finagalo.  

  E faapea foi ona e faapai i le tapuaiga mamalu a si o tatou atunuu, e amata 

mai lava foi i Le Ao Mamalu o si o tatou Malo seia oo lava foi i se aupito 

itiiti ma faatauvaa. Ia ou te manatu ou te i ai foi i lena, i le faafogafoga tapuai 

mai a si o tatou atunuu. 

  Ae muamua lau Afioga i le Fofoga Fetalai, a o le i oo atu lau faafetai i le 

Tamaitai Minisita, e ao lava ona muamua ona ou oo atu i le tulaga na oo i ai 

si o matou itumalo pei e le o po se lilo i le tatou Maota nei i le mea na tulai 

mai i si o matou itumalo i le vaiaso na tuanai atu nei. E le o po se lilo i le 

silafaga i le feagai ai o si o matou itumalo ma faigata foin a oo mai ona o 

mala faalenatura ia po o galuega foi a le Silisiliese. Na pau o lea, e momoli 

atu le agaga faafetai mai lou nei sui usufono e fai ma sui o si o matou itumalo 

o faafogafoga mai. E momoli atu le faafetai tele ia i latou uma lava sa feagai 

ai ma lenei taumafaiga o galuega laveai. O Matagaluega uma lava a le Malo 

sa faafeagai ai, e lagona le agaga faafetai. E amata mai lava… o le ala lea o 

lou le faafetai atu i le tapuaiga a Ofisa Sili o Matagaluega se i oo atu le 

faafetai lea. E amata mai i le vaega a le LTA, ia faapea foi vaega uma e pei 

o le Siosiomaga, Vaega a le Koluse Mumu, i latou uma lava sa faapena ona 

galulue, o le eletise, o le au galulue i le suavai, Ofisa o Leoleo, ma i latou 

uma lava sa galulue. Afai ua misi ia te au se tasi, e momoli atu le faafetai. 

  Sa ou manatunatu lava i le vave ona oo atu o le galuega laveai, ioe e vave 

tele. O le agaga lena e faafetai atu. Sa ou manatu sa fai si umi o faatali se 

taumafaiga o le faaleleia o mea ua faaleagaina, ae na vave tele. E tasi le aso 

na tupu ai, ae o le matua vave ona oo atu o le fesoasoani. Na ou matauina 

lava e au, aua o au le isi tagata na aafia tele si ou foi aiga ma si ou fale, ae 

na vave lava ona oo atu le fesoasoani. Na aafia tele si o matou nuu lea o 

Saipipi, o le tele o aiga na afaina.  

  O le agaga faafetai lea e le mafai ona tuua i lalo, e momoli atu. I lo outou 

galulue punouai mo le taumafaiga ia laveai mai mai e aafia i mafatiaga e pei 

ona feagai ai si ou itumalo. Ae o le agaga faafetai sili ia te au, ona e le i ai 

se soifua na maumau, sa alofagia e le Atua ma laveaina. E na o afaina sa 

feagai o meatotino a nisi o aiga, i o latou maota ma laoa sa faatamaia ma 

faaleagaina.  

  Ae ui lava i lea, e pei lava ona ou talanoa atu, e leai lava se isi e fai loto, o 

mea lava e oo mai i lo tatou soifuaga. Ae ao lava foi ona tatou faafetaia le 

alofa ma le agalelei o le Atua. E avea ai lou leo e fai ma sui o si o matou 

itumalo la e faafogafoga mai, e faapea foi i le itumalo o le Fofoga Fetalai, 

ma le itumalo o le afioga ia Peseta, le aiga o Satuala, le Aiga Faalagilagi. E 

lagona ai le faafetai e momoli atu. Sa ou vaaia lava i le aso lea, le vave ona 

oo atu. Sa ou asiasi atu ma vaavaai i le galulue fita ma le faigata o taumafaiga 

a le vaega o le LTA, e taumafai ni auala alo atu, ina ia aua ne i poloka ia 

femalagaai a le atunuu. Sa ou vaaia ma le alolofa ia le galulue e tau sue auala 

alo. Sa oso lava lou alofa, maumau pe ana i ai ni au tupe i le taimi lena, ou  

te foai atu…ae o le faalavelave, e na o le matamata atu e alofa atu i galuega 

faatino, ae leai se tupe i le taga a le toeaina e avatu. Ona ou faapea lea, talosia 

ia…na ou fia maua lava se tupe i lau taga, ae le lava foi se….Ae le sili atu 

se tupe i lo lau tatalo le leoa, ina ia manuia se taumafaiga.  

  O i latou uma lava sa galulue o faafofoga mai, ia faamanuia le Atua ia  te 

outou ma la outou galuega faatino. Afai o le faiga lea, o le a matua manuia 

le agai i luma, i le galulue faamaoni ma le le faalogologo tiga. Sa ou faapea 

e umi ona pe le paoa, ae leai na toe ola ae a le moli i le afiafi. Ou tilotilo atu 

lava i ou lumafale i le poumoli, la e feaei mai ai…ou faapea, talofa e. 

  Ia le paia e o le aufaigaluega, o outou uma lava sa galulue, e pei ona ou fai 

atu, e galo ia te au nisi, e oo lava i le Ofisa o Leoleo sa latou galulue mo le 

saogalemu, faafetai tele uma lava. O vaega uma lava, ne i te i ua galo ia  te 

au nisi. O le faafetai lena lau afioga i le Fofoga Fetalai, na ou taumafai e 

tulai i lou avanoa lenei i lauga faalauaitele i Tala o le Tupe. 

  Lau afioga i le Minisita o Tupe, ou  te talitonu ailoga e i ai se sui usufono, 

o se tootoo mamalu o lenei Maota e mafai ona tetee, na  te le talia le Tala o 

le tupe lenei i lou lava talitonuga. O le lauga mua faataupou a le sui usufono 

lea o Vaimauga 3. Na ootia ai lava lou mafaufau, o se lauga faataupou lea a 

se sui usufono talu mai lava… o le fa lenei o au Nofoaiga i totonu o le Maota, 

e ese le manaia i lau faalogo, short and sweet, e puupuu ae malie i lau 

faalogo. E pei lava ona ou fai atu, o se lauga puupuu lava lea ua ou iloaina, 

i lauga faataupou, i se sui usufono fou e lauga, aemaise lava le Tala o le tupe. 

O le puupuu ia, ae na matua manino lana saunoaga, ma ou  te matua 

lagolagoina lea saunoaga, aua e tutusa lelei lona finagalo ma sou foi 

vaivaiga, ilau lava faitau atu i le Tala o le Tupe.  

  Ona ou manatu lea, faafetai, faafetai tele lava i lau afioga i le Minisita o 

Tupe ma Ofisa mamalu, ma i latou uma lava sa galulue mo le faafoeina o le 

Tala o le Tupe, ma ua manino lelei i lau faitau atu i ai. E leai ma se mea o 

faanenefu, afai lava se o faanenefu, ia o lona ia lava lea finagalo. A o lou nei 

lava tootoo, ua manino ma malamalama mea uma. Ona ou faapea lea, ave le 

faafetai ma le viiga i le Atua. E faafetai le Faigamalo ua tulai mai, i lo outou 

valaauina.  

  Lau afioga i le Tamaitai Palemia, le Sui Palemia, a outou afioga i Minisita, 

o lea ua ou vaai atu ua atoa lelei lava la outou saofaiga, Alii ma Tamaitai 

Minisita. E momoli atu le agaga o le faafetai, faafetai i lo outou tulai mai. 

Aua e le mafai foi ona manuia taumafaiga a le Tala o le Tupe e pei ona tatou 

molimauina nei, pe ana faapea tou te le galulue ma talia fiafia lo outou 

valaauina. O le valaauina o le tagata ose meat aua tele lea, pe afai tou  te 

manatu i le na valaauina i tatou, o le e ona le valaau. O lau talanoa faatoeaina 

lea i le paia ma le mamalu o lenei Maota.  

  Le aufaigaluega e a le Malo, e pei lava ona ou faafetai atu i lo outou 

fitaituna aua le taumafaiga… E leai foi se mea e mafaia e le Malo, pe afai 

tou  te le galulue ma opogi taumafaiga ua... ia tatou galulue faatasi uma. O 

tatou uma lava nei ua valaauina e le Atua i lenei Paeaiga Lona XVII. E leai 

se isi, o tatou na valaauina. E ui ina feeseeseai outou finagalo ma o tatou 

faamoemoe, a o le valaauina le mea taua, ia o tatou manatua.  

  Ioe, le paia e, lau afioga i le Fofoga Fetalai, o lou valaauina foi e matautia 

lou tulai mai. E le selu atu, faafetai, faafetai tele lava. Le paia e, ia outou 

afioga i Minisita, ua tu mai i ou luma foliga o le Minisita o Galuega. Ina ua 

oo mai faigata i si ou itumalo, o foliga o Olo, aua foi sa ou talosagaina le 

matou auala, ia na tali mai lava ua lelei. Ae oo lava ina oo mai ia…e le i… 

sa ia saunoa mai, aua e te popole o lea o le a alu atu, e faamuamua atu. E 

faafetai i lau CEO aua na oo atu lava foi le asiasiga o matou i ai, ona ou 

faafetai atu lava lea. Ae paga lea, e oo mai lava le tafega lea, tulou le paia o 

le Maota, e le i oo atu lava le fesoasoani lea na ou talosagaina.  

  Ae na ou oo mai i inei, i lou sau lea mai Savaii i le Fonotaga lenei, na ou 

fia vaai lava i le Minisita lea. Na ma feiloai i tua i o, ae le i amataina le 

Fonotaga. Se na ata mai lava le afioga i le Minisita, aua e te popole, o lea o 

le a fai atu le fesoasoani, na uma ai lava i ina ma lou fia faalii sa i ai. Ae ua 

oso lou fiafia, se ou  te le iloa i ai pe ua toe pepelo au e le tama lea. Se o le 

tagata e sese malu ivia foi ana faiga. E lau soo lava lou faiava i le latou aiga. 

Le paia e o le Maota, e pei ona ou fai atu, na uma i ina lou fia faalii ia Olo, 

faafetai i lau afioga i le Minisita. O lea ua i ai fuafuaga a le Malo e fesoasoani 

atu, ou fai atu e a? O lea ua i ai fuafuaga, ia tailo la i ai pe moni, po o afea. 

Ae ui i lea, faafetai tele lava i le Faigamalo. E pei ona ou talanoa atu, o au a 

saunoa le Tamaitai Palemia, se e lagona lava lou fiafia. E pei o ni saunoaga 

e faaoso fiafia. Ma e pei ona ou talanoa atu, e faateteine lau faalogo i ana 

saunoaga. E faafetai i lau afioga i le Palemia, faafetai i lou tulai mai. O lou 

valaauina, aua, aua lava ne i galo, lou valaauina e taitai lo tatou atunuu. Ou  

te manatu lau afioga i le Fofoga Fetalai, e pei lava ona ou fai atu e le umi 

sau lauga, e na o le agaga o le faafetai.  

  O i tatou uma lava i lena Itu, lau afioga i le Taitai o le Itu Agai, o oe le 

isi…a e saunoa, se ou  te fiafia lava. E ui lava ina lua fetoai soo ma Olo i 

felafolafoaiga, ae manaia lava i le faalogologo. O sui usufono mamalu o lena 

Itu, o le tatou valaauina faatasi. O lea ua tatou faatasi i le Nofoaiga XVII 

lenei a le Palemene, o le atunuu talu mai ona faavae. Ia o tatou omai la e fai 

faatasi a tatou galuega. Ia Sala, o lena ua e sosoo ae ma….faafetai, na e 

saunoa foi ananafi, e lagona lava le faafetai. Ona e te saunoa mai i le itu 

faale-Agaga foi, e faapena foi se lagona ia  te au, e leaga e tutusa uma i taua. 

O la e silasila mai le image o le Divine Mercy, ia aua aua ne i  galo lo tatou 

valaauina. Sa ma faatasi i inei ma lou tuaa Sala i le Maota lenei. E pei lava 

ona ou talanoa atu, o tatou uma lava o…. 

  O le sui usufono mo Vaimauga 3, o lenei sui usufono e ese lou fiafia i ai. 

O le matua pepelo lava, e na o le fiu ai o si Fofoga Fetalai i lou poto e kami, 

o ou mama na, I love you, aua ne i galo lo ta valaauina, aua ne i galo. Ia fai 

pea au pepelo, aua le tuua, alu, ae aua aua aua lava ne i galo, lou valaauina 

ma lou valaauina. O taua, o oe ma au, o isi ia taitai o le atunuu. O au ua ou 

matua, ailoga ou  te toe aulia lea nofoaiga o i luma, tailo, ae le iloa pe tei ua 

sili atu, pe afai ou  te talia ma le fiafia lou valaauina, alu ma le fiafia. 

  E faafetai ua faaolatia mai lau Minisita, o le Minisita aulelei. Na e faafetai 

foi i ai, o lea ou  te faafetai atu ai foi. E ese le talitiga o lau Minisita i e foi e 

sulu atu. Ae ua ou fiu foi au, ou fai atu, i si ou taseni e ave i Niu Sila, e leai 

lava. Na ou talosaga atu foi i se totogi mo si au avetaavale ua le mafai ona…e 

leai foi. Ioe, a o lou alofa ia i ai e matautia, ona ua leva ona ma mafuta. Ioe, 

faamalo i lau afioga Valasi, lou valaauina ne i galo. Ia e alofa, aua ne i 

faatuaoia lou alofa na o e e te fiafia i ai, ae ia faasafua, i e o manaomia moni 

le fesoasoani.  

  Ia le paia e o le tatou Maota, o lau talanoa atu lea ma le agaga faaaloalo. 

Afai ua i ai sou sese, e ese ma le manaia o le galulue faatasi. Se o Ale ma 

Tuuu ma Mauu, se e ese lou fiafia ia outou, o lou alofa ia i le mea ua tulai 

mai, aua tou  te fefefe.  O lo outou valaauina e… aua …tuu i le Atua lo tatou 

faamoemoe. 

  Ia ne i umi naua sau tala fai ma ou sese, ae ou  te fiafia i sui usufono uma 

lava. Se o le sui usufono o Falelatai, se e paoa tele foi le tagata le la. A o le 

poto foi ia e kami mai ma ana tala. Ia vaai ia Aiono lena e te lua sosoo, e ese 

le manaia pe a saunoa mai Aiono. O a outou saunoaga uma lava… oi auoi si 

ou uso e o Peseta, ia malo. O le tatou itumalo, e ui lava ina mafatia, aua ta 

te fefefe, ia tuu i le Atua. Ia e alofa, e fai ma e asiasi atu i Savaii, ia e 

talatalanoa i nai toeaiina la e mafatia tele. O si tama o Richard la le ua … 

 

  Afioga Peseta Vaifou Tevagaena:  Ia malie lau afioga i le Fofoga 

Fetalai… 

 

  FOFOGA FETALAI:  Ia malie oe le tama matua, leaga o lea ua taua le 

suafa o le sui mamalu, ia e tuu atu le avanoa. 

 

  Afioga Peseta Vaifou Tevagaena:  Ou  te le tulai atu o se isi tulaga lau 

afioga i le Fofoga Fetalai, o le agaga o le faafetai i si ou uso matua, e pei o 

le agaga fiafia lea ia te au. E momoli foi lau faafetai ua oo foi lau 

faamanuiaga i le lauga faataupou a Vaimauga 3. O le agaga fiafia lava lea i 

lenei aso ua aumai lau faamanuiaga. Ia aua ne i galo i lau afioga, e lua 

faailoga ia e afio ma le afioga i le sui usufono, o le short and sweet. Ao 

faailoga ia e nofo ma le Minisita o Galuega, e tolu, sweet, short and sour. Ia 

silasila foi  lau afioga, ou te le i laug faapitoa na o lou  itumalo i le tatou 

galuega, e leai, na aofia lava le itumalo o si Fofoga Fetalai, ma si ou itumalo 

ma si o tatou itumalo. Ae faalavelave o le Minisita, e na o le faatoese, 

faatoese, faatoese ia le mea lea ou  te faalogo i ai, ae le o tali mai lava i le 

ta…ae onosai ia, masalo o lea ua talia foi…ae ua talia le faatoesega a lau 

afioga i le Minisita. 

  Tofa Hon Olo Fiti Afoa Vaai:  Lau afioga i le Fofoga Fetalai…. 

 

  FOFOGA FETALAI:  Ona o lea ua taua le afioga i le Minisita… 

 

  Tofa Hon Olo Fiti Afoa Vaai:  Ua sao ai le tala foi lea a si tama lea e tau 

faaletonu le mafaufau, “e ala ulu tafega, ae selefutia ai Pagopago.” E mafua 

ona e le silafia le taimi na ou oo atu ai, e sao ai le saunoaga a Tea, taumafai 

ma gasolosolo i o, se i vaai le itumalo. Ou  te iloa ua galo i le itumalo ou 

foliga lalelei Peseta. Ae na ou asiasi atu i ina i le tatou galuega, lua te le o i 

ai uma ma Tea, o lea foi e i inei ia Tea ia. O la e faafogafoga mai le itumalo, 

e toe lua lava isi faailoga na e te le o maua mai. 

 

  FOFOGA FETALAI:  E i ai foi le manatu o lea ua faaiu mai le saunoaga 

a le tama matua, ua fetaui lelei foi ma le taimi o lau lauga.  

 

  Afioga TEA TOOALA PEATO:  O lau oo atu i le uso ia Peseta, o le 

faafetai, aua e ui lava ina eseese le Itu la e afio mai ai, ma le Itu foi lenei ou  

te tutu atu ai, ae o maua ua leva le ma mafutaga. 

  Ae ma  te le i oo mai  i le Maota lenei, sa fai lana konekarate kamuta, ae o 

le taimi lena o lea ou te faigaluega i le Kamupani i Savaii. Ua leva ona ma 

mafuta ma Pese, e mafuta lelei maua. O lea e taumafai e logo atu i lana 

afioga, lo ma valaauina lea ua i ai nei. O le ta valaauina, soia ia ta  te toe 

eseese. Na ou oo atu i lou itumalo,….ua ou alofa lava i le mafatiaga ua feagai 

ai, ona ou talanoa lea i ina. E i ai si ou uso e i ai sana taumafaiga i ina, ou fai 

atu i ai, ia onosai, o mea lava e tutupu, e tutupu pea mea nei, e ui lava ina ua 

faaleagaina a outou taumafaiga, ae o mea lava e mafai ona toe fai. Ae faafetai 

i le Atua o lo o maua pea lo outou soifua.  

  Aua na ma feiloai ma si tama o Richard ua ou taua lona suafa, ua galo ia  

te au lona suafa matai. Ua fiafia lava ina ua toe tatala borders nei mai taimi 

o faamai. Ua fai mai, ua toe lelei le mea, ua sau le mea. Sole ae sau loa le 

mea lea, ou toe alu atu, e pei lava ua oti lau tama o Richard. Ou fai atu, ia 

onosai, tulai mai o la e soifua le Alii. Ia o le mea lena, a e afio atu, alu e 

talanoa i ai i si tama, ia fai i ai faamalosi i ai. E pei foi o au, ua ou faamalosi 

i ai.  

  Lau afioga i le Fofoga Fetalai, se ua uma atu au upu. A i ai se isi o ita ia  te 

au, faamolemole faamagalo mai au. Aua e tofu lava le tagata ma lona sese, 

e leai lava se tasi e atoatoa. Ae ia tatou taumafai e fefaamagaloai, faamagalo 

atu le isi i le isi, faamagalo mai faamagalo atu. Ia ma tatou manatua lava lo 

tatou valaauina. Ia manuia tele lau afioga. Ia manuia le Fono, manuia Ofisa 

Sili o Pulega o Matagaluega a le Malo ma Faalapotopotoga Tumaoti, o lo o 

vae ma lima aua le tautuaina o si o tatou ….ma le loaloa o le tatou atunuu o 

faafofoga mai. Ia manuia tele Samoa. Soifua. 

  FOFOGA FETALAI:  Ua faamalo malele faafetai saunoa i lau afioga i le 

sui usufono mamalu mo Faasaleleaga 4, po o lau susuga foi le tama matua. 

Ia faafetai i lau faasoa, aemaise foi o le faalaeiau ma le faamanatu taua aua 

le valaauina o tatou uma i lenei Maota. Aemaise foi o lau faafetai i 

Matagaluega sa fesoasoani i mafatiaga sa i ai le itumalo ina vaiaso ua tuanai 

atu. O lea lava ua faafogafoga ma le totoa ia tupu foi ma ee ma tamalii o le 

atunuu sa faafeagai ma na fesoasoani, o lea ua oooo i ai le faafetai a le sui 

usufono mamalu, po o le tama matua. O le mea lea, malo faafetai. 

  O le avanoa lenei i se tasi o sui o le Maota. O lea ua oo mai le sa o Sagaga 

4, le Minisita Lagolago. 

 

  Afioga TAGALOATELE PASI POLOA (Sagaga 4):  O le agaga faafetai 

i lenei itula o le aso, e faafeiloai atu ai. E faafetai mo le avanoa i lau afioga 

i le Fofoga Fetalai. E faafeiloai atu i lau afioga ma le mamalu i lenei lava 

itula o le aso. E faafeiloai atu i le afio i le afioga i le Tamaitai Palemia, le 

Sui Palemia, faapea le afifio o le Kapeneta.  

  E faafeiloai atu foi i le Taitai o le Itu Agai, faapea foi sui usufono o le la 

Itu o le Malu. E faafeiloai i Minisita Lagolago o le Kapeneta, e faapea foi le 

faafeiloai atu i Ofisa Sili o Pulega o Matagaluega ia tatou faatasi i lenei 

taeao.  

  E manatu lau afioga ua uma ona e tapui lo tatou va ma le Atua, i le taimi 

ua sola ma le itula ua alu. E talitonu ua lava lea mo i tatou i lenei aso. Sa e 

tatalo foi i le Agaga o le Alii ina ia mafai ona fesoasoani mai i lenei aso, aua 

le Fonousu a lo tatou atunuu.  

  Ua ou fiafia lava i lenei taeao lau Afioga ua ma sosoo ma le Tama Matua 

ia Tea. I le faatulagaga foi o soifua o le tatou Palemene, ia e sosoo maua ma 

Tea i le matua o le soifua i totonu o le Palemene. o le agaga lea ua maua ai 

le agaga fiafia. Ae o le a ou taumafai e fuafua lau lauga i le matua foi o lou 

olaga lea ua i ai ina ia taumafai ona tuutuu mai luma i le tulaga pei ona i ai. 

  I lenei fonotaga ma le mataupu ua folasia i le tatou Laulau-a-Fono i lenei 

taeao ma lenei vaega o le tatou fonotaga, o le Tala o le Tupe ma lona 

faasoasoaina. Lau Afioga i le Tamaitai Minisita o Tupe, e matua lagona lava 

le agaga o le faafetai ma le agaga o le faagaeetia i le tulaga e pei ona 

matauina i lenei itumalo i tulaga e pei ona i ai le faasoa. Malo lefaasoa, malo 

le pule pei ona i ai le faasoasoaina o le tatou seleni ma le Tala o le Tupe. E 

masani lou sui usufono e talanoa i le $1 miliona, ou te masani foi e tusitusi 

$1 miliona ma faasoa $1 miliona, ae ou te le i faitauina lava se upu $1 

piliona. Ae faafetai o lea ua ou faalogo ua ou vaai foi, o lea foi o le a ou 

taumafai e aoao le sipelaga o le $1 piliona, o lea ua amatamea ai le tatou 

Vaega Faaupufai mo lenei vaitaimi. Faamalo faafetai, tau ina ia alofagia le 

tulaga pei ona i ai le galuega fita o feagai ma lau Afioga. Ae matua talia ma 

le fiafia e lenei itumalo le Tala o le Tupe ua folasia i le tatou fonotaga i lenei 

lava aso. Ae o le a faasolo atu le faasologa a lenei itumalo i Afioga i Minisita. 

  Le Minisita o Tina ma Tamaitai. Ia ou te lagona o lau Afioga le isi Minisita 

o lo o tupu faafitauli i lenei vaitaimi ona o lo o feagai lau Afioga ma la outou 

Matagaluega ma le faasoasoaina o miliona mo itumalo. Faafetai i le tofa 

fetalai, e le o se mea sa masani ona tupu i le tatou atunuu tulaga pei on ai ai 

le faasoa ma le pule a le tatou Malo ua tuuina atu ina ia lufilufia e la tatou 

Matagaluega e pei ona i ai. Faamalo faafetai. Ou te masalo o le itumalo lenei 

e le nonoia lau Afioga i le tele o taimi, e faifaimalie lava uiga o le toeaina, e 

faapena foi le faagaoioiga o a latou talosaga aua tatou seleni. Ae faafetai i le 

faasoa. 

  Na pau lava le agaga o lo o i ai le agaga fiafia o lenei itumalo, ua i ai se 

suiga o ni vaega e pei o le faasoasoaina o le tulaga o miliona. Pau lava 

faafitauli o i ai, ona o le tele lava o itumalo e eseese a latou faasalalauga i 

upegatafailagi pei ona i ai lenei vaitaimi, ae avea lena ma ala e fetineiai ai 

isi itumalo ma latou faapea ane, o la e tufa e le itumalo o Pai le tupe, o la e 

foi fai le faasoa a lea itumalo i lea vaega ma lea vaega. O la e tufa e isi 

itumalo tupe e faaaooga ai le tai fia selau afe, a o lea e le o faia e lo tatou 

itumalo. E pei o nai vaega ia lau Afioga o lo o tau feto’i ai le faafitauli i 

totonu o nai o matou itumalo ona o lo o faalogo pea i auala o lo o faasoasoa 

ai seleni, ona taumafai lava lea o le sui usufono e taulogologo i ai. E eseese 

tulaga o lo o i ai itumalo tumaoti ma afioaga tumaoti, ese le faasoa e faasoa 

ai itumalo o lo o tu taulaga, o lea e o ai i totonu o autalavou, o ai i totonu o 

faalapotopotoga, a o tatou, o lo o taitaiina lava i le pulega a alii ma faipule. 

O le faatulagaga foi lea o lo o aumai e taiala e le Minisita o lo o ana ia lea 

faamoemoe. Ae faamalo i lau Afioga i tulaga e pei ona i ai, ae na pau ia o 

nai faafitauli iti ina ia mafai ona foia ai nai faafitauli o lo o aliali atu i o 

matou itumalo. 

  O le tulaga lona lua lau Afioga ou te lagolagoina ai se tasi o saunoaga a se 

tasi o sui usufono ua mavae atu, ae a pe a faamatuu mai se tulaga e pei ona 

i ai le faasoasoaina. E tele naunau seleni o lo o faaalu i totogi o taavale ma 

taxi o lo o faaaoga e ofisa o le tatou poloketi i totonu o matou nuu ma 

itumalo. Ae a pe a faamatuu mai sina vaega seleni pe $50,000 agai i lalo e 

sailia ai se taavale a le itumalo e ala i la outou faatagaga. Talu ai e matau atu 

toeitiiti lava $10,000 i le masina le tupe faaalu i taavale i feoaiga e faatino 

ai le galuega a i latou o lo o galulue i a tatou poloketi. E pei o se vaega lea e 

faailoa atu i lau Afioga i le Minisita e ana ia le tatou miliona mo se faatagaga 

i o matou itumalo. 

  Ia ona ou see atu lea i le Afioga i le Tamaitai Minisita o Faamasinoga. 

Faamalo faafetai i le galuega fita, ua tele foi i le taimi ua tuanai atu nei e le 

o toe faalogoina ai le pisapisao o le atunuu e uiga i le fesuiaiga o le tulaga o 

lo o i ai le Matagaluega o Faamasinoga. Ae na pau lava le tuualalo a lo matou 

nei itumalo, se i e silasila ane i le tulaga o le umi o faatali iuga o faamasinoga. 

O le upu lava e masani ai, so o se mea lava e moea, ia e toloa, ioe, e fetolofi 

i ai mogamoga vaeane le mamalu o le… ae afai e i ai se tulaga e vave oan 

foia, ia o se auala faigofie lena. E le o se mea faigofie foi le molia e se aiga 

o se tagata, ia ona avatu lea na ona loka lava mo se 24 itula, ona toe vaai atu 

lea ua feosoosofai mai autafa o le fale. E tiga ai finagalo o le isi aiga ua aafia 

i faafitauli faapea. Ae tatalo atu i lau Afioga i le Tamaitai Minisita se i silasila 

i tulaga ia pei ona i ai.  

  Ona ou see atu lea i lau Afioga i le Minisita o Aoga, faamalo faafetai. O le 

tele o vaega ta te feiloai lava i le tulaga o lo o i ai se vaega o lau tautua e 

uiga i taaloga. Ia o lea lava ua matauina e lenei itumalo tulaga e pei ona i ai 

fuafuaga ua uma ona faataatia a le tatou Malo i le tuueseeseina o taaloga 

faapea foi le vaega o aoaoga. Ae na ona faataatia atu o afea e tupu ai ia mea 

mo le tatou agai i luma, ae matagofie tele pe afai o le a tuueseese taaloga 

faapea foi le galuega a tatou aoaoga. 

  Ia lau Afioga i le Minisita mo le Siosiomaga lau Afioga Toeolesulusulu, 

faamalo faafetai. E leai lava ni vaega tele o i ai ni manaoga o lenei itumalo, 

e momoli faatasi atu ma le faafetai. E pei ona silafia o lenei itumalo o le tele 

lava o fanua o le itumalo i gauta ua umia saoloto. Ma e 4 pe 3 ni vilimaa 

tetele o lo o i ai. E tatalo atu i le tatou Matagaluega, se i silasila ane i le 

tulaga o i ai le siosiomaga o gauta o lenei itumalo, ina ne i eli eli e le 

aufaipisinisi te i ua puna mai ai se vai, ia pe avea lea vaega ma auala e aafia 

ai lenei itumalo, ona o le tulaga o lo o i ai. Matou te vaavaai foi i le tulaga 

pei ona i ai nai isi afioaga sa faataunuu ai ia vaega, ia ua me’i ese le 

aufaipisinisi ae tu ai lava pu tetele nei. Se i silasila ifo le tatou Matagaluega 

i ia vaega lau Afioga. 

  Ma le lua, o le tulaga e pei ona taua e se tasi o sui usufono i le lauina o le 

tatou lapisi tulou, ioe, ona matou te i le vaga lea i gauta i le mea o lo o i ai 

le puleaga a le Afioga ia Sala i le lauina o le tatou lapisi i le itu lena, na amata 

o tai faalua i le vaiaso, uma ane i se taimi mulimuli ane ua taitasi i le vaiaso. 

O le taimi lenei, a e le vilia lava le taavale mo le matou faaitu, e le alu atu se 

taavale, e le tuli atua. Ae faamolemole, e le o le Matagaluega, ae ou te iloa 

o le le faamaoni o konekarate o lo o feagai ma tulaga e pei ona i ai le tatou 

faamoemeo. Na pau lea o se vaega i le vaega o le Siosiomaga.  

  Ona ou see mai lea i le vaega o le Matagaluega o lo o puipuia le saogalemu 

o le tatou atunuu. Lau Afioga i le Minisita, e momoli le agaga faafetai i le 

tele o vaega e pei on ai ai le tatou Matagaluega, o le puipuiga o le saogalemu 

o le tatou atunuu, faamalo faafetai. E tele vaega o lo o matagofie i le matou 

faalogo, e pei o le tau tineia o le gasegase o lo o tupu mai i le tatou atunuu e 

uiga i fualaau faasaina. Faamalo faafetai le galulue i le tatou Matagaluega. 

Ae talu ai o le matou faaitu lea e i gauta atu i Faleata i uta, e i ai lava le 

talitonuga ma o lo o silafia e le tatou atunuu, o i o lo o faamautu ai po o le 

40% o le aofaiga o tagata o le tatou atunuu o lo o papaaao i lea itu ae fai 

alofa foi i le galuega o lo o i ai nei a le Ofisa o Leoleo i Tuanaimato, ona e i 

ai le tele o faafitauli i le vaiaai lea ae valaau atu o tau faasoasoa galuega a si 

tatou pou lea e i Faleata. A o le tuualalo a lenei itumalo, ae a pe a toe fuafua 

se isi Ofisa fou se tasi i le pito atu po o Falelauniu po o Nuufou e mafai ona 

kava e faigofie ai si vaega lea ina ia mafai ona saogalemu le tele o faafitauli 

o lo o aliali mai i lea vaega o le tatou atunuu. Ae talitonu lava o i latou o lo 

o papaaao i lea vaega, e filemu lava tagata ua umia o latou lava eleele, a o i 

latou ei o lo o lisi i fanua ia o le Malo, o i latou nei o lo o patino i ai faafitauli 

ia i le matou vaavaai i le tulaga e pei ona i ai le tatou Matagaluega. Ae 

faamalo faafetai i le tulaga e pei ona i ai le tatou auaunaga. 

  Lau Afioga i le Minisita o Falemai, e momoli lava le agaga faafetai. E 

faatilo lava le siosiomaga ma le siitia o saunoaga a le Maota lenei i lau 

Afioga ona o le lalelei. Ae ou te le selu la i lau Afioga i tulaga pei ona i ai 

leaga e malulu uta i Aleisa i le mea lea ta te omai ai e pei a o Niu Sila. O le 

ala lea o le lalelei o tagata e omai i le faaitu lea, ae faamalo faafetai mo le 

auaunaga. O lea foi ua mou atu lava le tapisa o le Atunuu e uiga i tatou 

masini faamamatoto, ae momoli atu lava le agaga faafetai i tulaga e pei ona 

i ai. O lea foi ua matau atu i lenei vaitau lau Afioga i tulaga e pei ona i ai le 

fuafuaga ina ia faamatuu atu le auaunaga o tatou scan ia o lo o iai e faia i 

tua, ia e lagolagoina e lenei Itumalo lea fuafuaga ua fuafua i ai tatou. E laitiiti 

nai seleni e totogi ae o le vave ona faataunuu. O le faamoemoega e pei ona 

i ai le tofa tatala i lau Afioga ma le Matagaluega ina ia faamatuu atu i tua lea 

auaunaga e fesoasoani i le faigofie. Sa faalogo foi i nisi o saunoaga o tau 

tuuaia le tuai ona faatino galuega a lau Afioga mo le avatua o i latou agai i 

fafo ia ae o tulaga lava e masani. Ioe, faapea foi la e pei ona i ai la outou 

fuafuaga ina ia faamatuu atu i tua le faatinoina o lea Matagaluega. O le agaga 

faafetai.  

  I la’u lauga i le tausaga ua mavae sa masani a ona ou faapea atu ou te fefe 

ia i le Minisita o le Soifua Maloloina, ona fesili lea o tagata pe aisea ou te 

fefe ai i le Minisita. Ona ou fai atu lea, ona o au ou te ma’i soo ou te manatu 

a’u ou te alu i le Minisita e aumai ai sou pasese ou te alu ai. A ou ma’i a ia 

ona ou oso lea o a’u i le vaalele o’u alu, Ioe, o le ala lena e ala ai ona ou fefe 

ou te faaaiaiga i le galuega a le Afioga i le Minisita. Ae faafetai mo lau 

auaunaga, e foliga mai i la’u lava matau ma lau faalogologo pe a talanoa le 

atunuu e ese le manaia.  

  Ae na pau lava le vaega e tuualalo atu ai i lau Afioga silasila ia i latou o e 

talosaga o i ai ni gasegase, e moni a o le gasegase ia e tupu a i tagata uma ia 

ae silasila i le siosiomaga o lo o i ai. O la e feoai i taavale, tele galuega ma 

tele tupe, ae talosaga atu lava i lau Afioga a o le avanoa lena mo i latou o ē 

limavaivai ma le tagolima e tuu i ai le avanoa. E pei o le agaga lava lea o le 

tatou atunuu, e fai a o lea vaega faapea tatou o, aua o lena e ave fua foi ia 

Pai ma Lafai. Ae silasila lau Afioga i le Minisita, ae faafetai mo le tele o 

galuega lelei ua fuafuaina. Ia, ne i te i foi ua otegia le toeaina e la’u Minisita, 

ae leai e tatau a ona aveatu pea. Lau Afioga i le … 

  FOFOGA FETALAI:  Malie lau Afioga i le sui mamalu se i tuu atu le 

avanoa i le Afioga i le Minisita o le Soifua Maloloina leaga o lea ua ta’ua 

lona suafa. 

 

  Afioga Hon Valasi Luapitofanua Toogamaga Tafito Selesele:  E le i 

tulai atu e faafitauli pe i ai se… leai e taua a le fia faamanino o se vala leaga 

ua tele lauga a le Maota i le mea lea o le tuu atu i tua o le CT scan po o le 

scan ina o tatou po o le faitauga o gasegase e pei ona i ai. O lau tala o lea e 

fai i le Maota lenei na o mea faamaoni e aumai i ai, a o se taimi muamua foi 

lea ua ou faalogo i ai. Sa ou malaga i Switzerland i Geneva i se fonotele a le 

W.H.O (World Health Organization) i le lua i le lata i le tolu vaiaso. Ou toe 

sau lea tasi le vaiaso i inei ou toe alu i se malaga i Barbados, ae ou te le i 

faalogo muamua a i se mea faapea. O mea uma lava e tatau ona saini e le 

Minisita le ioeina o ia mea. O le ala lea o lou tulai atu. Sa ou nofonofo lava 

se i ou faalogo i sui mamalu ma latou tuuaiga ma saunoaga i pito ia, a o lea 

ua faafofoga le Maota ia masalo o le a ou fesiligia lau Matagaluega po o ai 

le pule, a o ai foi sana faia ia tulaga. E masalo o lea e faafofoga mai lau 

Matagaluega, ae o le mea moni lau Afioga i le Fofoga Fetalai ne i meaanē 

ua alualu ai pea lauga a sui. Ia o faasalalauga a ia i luga o social media, o 

mea o tala ae o’o mai le asō e le i sainia e le Minisita se faatagaga e tuu atu 

i tua. Ae o se mea taua atonu sa talatalanoa iai ia Matagaluega i se faiga ia 

mafai ona faigofie ona fesoasoani i le faitauga o le CT scan ia aemaise 

gasegase o i ai. Ia nei meaane ua tuuaina sese le Minisita ma le Matagaluega 

ia ae taoto mai mo le agai i luma. Ae faafetai mo le saunoaga lea. Ia sa 

nofonofo a se i i ai se taimi o le Minisita o lo o faamaumau lelei ia tulaga ia. 

Ua outou silafia foi o lou Minisita ou te tali auiliili i mea o lo o aumai e tatou 

sui usufono. Ae na ona ou tulai atu e faasao le mataupu lea leaga o lea foi 

ua toe laga mai i lauga mai foi se isi sui o le mea a e tasi. Ae o le agaga lena, 

ana faapea na saini le Minisita i se mea ina ia tuuina atu i tua fuafuaga 

faapenei, ia ua ou ioeina ma ou talitonuina. 

  Ia, o le agaga lea mo le faasaoina o saunoaga a sui usufono. 

 

  FOFOGA FETALAI:  Malo faafetai, ia o lea ua manino lea tulaga mo le 

saunoaga a le sui mamalu, ia toe tolu minute o lau saunoaga. 

 

  Afioga TAGALOATELE PASI POLOA:  Ia faamalulu atu i le Afioga i 

le Minisita ai a o lea ua mae’a tapena ia vaega, ae o lea ua ou se’e ese e tusa 

ma lea vaega. Ae afai o tupu ia o lea ua i ai lava le agaga o lenei Itumalo o 

se fuafuaga taua foi.  

  Ia, lau Afioga i le Minisita o Alamanuia ma Leipa ia faamalo faafetai, tasi 

a lata galuega, ia ae na ona tuualalo atu i lau Afioga ona o lenei nuu ma lenei 

Itumalo ua siosiomia uma e fanua tau papalagi. Ua le o toe tele se vaega o 

lo o galulue ai lenei Itumalo, pei a ona silafia ua kolosi atu Aleisa, kolosi atu 

ia vaega ia a le NPF, ia ua omiomi atu ai i totonu si o matou Itumalo. E na 

ona faatagi atu pe le o i ai sina vaega o eleele a le tatou Malo se i faamatuu 

mai sina vaega i gauta atu o Aleisa se i galulue ai lenei Itumalo ua utiuti 

eleele ia ae ua faatupuina. Ae faafetai i lau Afioga i le Minisita e tusa ma 

galuega lelei ua mae’a ona faatino. 

  Lau Afioga i le Minisita o Galuega Tetele, e lagona a le agaga fiafia, 

faafetai ma le faalogologo. O le tele a o taimi ou te faalogologo i saunoaga 

a sui e uiga i galuega, momoli le agaga faafetai o nisi o sui i le tele o galuega 

lelei ua uma ona faataunuuina i o latou Itumalo. Ia ona moomoo foi lea o le 

sui o Sagaga 4, E! ta fia faapēi e o i latou ua faafetai ua uma a latou galuega. 

Ia ae ua ou manatu ia e sili lou faafetai muamua ia atonu e vave ai, faafetai 

tele mo galuega lau Afioga i le Minisita o Galuega. Ua uma ona o tatou 

talanoa i le taimi ua sola ia o lea lava ua ou faia le pese foi lea a Solomona, 

ou te le toe tatatuli pe ou te fafagu i lau pele ae seia usi lava ia fuafuaga. Na 

e saunoa mai i lea tausaga, aua ou te popole se i uma galuega a Tama 

Matutua ia a totoe ai se mea ia ona faataunuu lea o lau galuega. Ia o lea lava 

la ou te iloa o le a tupu i le faaiuga o lenei tausaga lau Afioga.  

  Sa ou tatalo foi mo sina auala se tasi e oso atu i si o matou Itumalo seia 

pa’ia le ala kolosi i Aleisa e faafaigofie ai i lenei Itumalo ona kolosi e faapei 

foi o isi Itumalo o le faasolo atu lea i le malae vaalele. O lo o tofu a le Itumalo 

ma le auala e kolosia ia lea vaega, ae faafetai atu i lau Afioga i le Minisita. 

I le faaiuga o le Paeaiga se i mavae atu nei sa faataunuuina ai le galuega sa 

talosagaina e lou lava pitonuu, ia ona faatino ai lea o le 1km o le aualatā ia 

faapea foi ma le tosoina o le paoa. O lo o gata ai a la i ina seia oo mai i le 

taimi lenei, ae na pau a le mea na alofa ai i lea vaega ona o le taumafai atu a 

lea itu, ia ae ua le tau lau o le faamoemoe ua ese le faipule ua tulai mai mo 

le vaega lea o Sagaga 4. Ae faamalo faafetai e tusa ma le faamoemoe. 

  Ia ona see atu lea i le Minisita o…. 

 

  Tofa Hon Olo Fiti Afoa Vaai:  Lau Afioga…. 

 

  FOFOGA FETALAI:  Malie le sui mamalu sei tuu atu le avanoa i le 

Minisita o Galuega Tetele leaga o lea ua ta’ua le Minisita. 

 

  Tofa Hon Olo Fiti Afoa Vaai:  Ia ou te faamalulu atu i le Afioga i le 

Minisita Lagolago i lona finagalo. Ia o lea ua manino mai o lena sa faataunuu 

nisi o galuega foi i le tausaga ua mavae. Ia ma o tulaga lava ia aua le 

faafogafoga foi a le atunuu i le tulaga o le faamuamua o galuega a Tama 

Matutua. Ia lau Afioga i le Fofoga Fetalai ma le mamalu o le Maota e le 

faatulaga faapena galuega a le Matagaluega, e leai ni Tama Matutua e tutusa 

uma lava le mamalu o faipule o le Maota ma sui mamalu o Itumalo. O lea 

lava o lo o faagasolo lava galuega i le faamuamua ma tulaga faapena. Ia ou 

te faaamuia foi i lau Afioga i le Sui Minisita o lea faatoa uma atu le isi au 

galuega a o lea foi ua e toe tatalo mai, ia o lea e tau faasoasoa se seleni ua 

maua aua le atunuu atoa ma le 51 Itumalo.  

  O le mea la lea ou te faamalulu atu ai i lau Afioga i le Minisita Lagolago, 

ia onosai mo se isi lua tausaga aua ua tele au galuega ua fai ae se i faaoo atu 

se galuega a nisi itumalo o lo o fia maua se fesoasoani. Ia ae pei o le faasaoga 

lena lau Afioga nei meaane ua faapea ua ou faatulagā ia le eseese o faipule 

o le Maota lenei. Leai, e tutusa uma lava lo outou mamalu i le matou tilotilo 

ia ma le faasafuaina o tatou galuega e fua i se seleni ua tuuina mai e le tatou 

Malo e faataunuu ai tatou atina’e tau auala ma le faaaloalo. 

 

  Tofa Ale Vena Ale:  Lau Afioga i le Fofoga Fetalai.. 

 

  FOFOGA FETALAI:  Ia malie le sui, se i tulai mai le sui o Faleata Nu.4. 

E agai i fea lau faasea? 

 

  Tofa Ale Vena Ale:  Lau Afioga i le Fofoga Fetalai ua ou tulai atu ma le 

faaaloalo tele, ona ua ou matauina e le o atoa le numera o le fonotaga e 

faaauau ai, pe a tusa ai ma lou finagalo lau Afioga, pau lea. Ina ne i 

solitulafono le agai o le tatou fonotaga, faafetai.  

 

  FOFOGA FETALAI:  Ia, o lea foi ua logo mai le Fofoga Fetalai o lo o 

atoa, aua tou te popole o lea lava e atoa le tatou fuainumera. 

 

  Tofa Ale Vena Ale:  Ia, faafetai lau Afioga. 

 

  FOFOGA FETALAI:  Ia, o le sui mamalu ua mae’a lou taimi ia ae faauma 

mai le saunoaga. 

 

  Afioga TAGALOATELE PASI POLOA:  Faafetai mo le faaauauina o le 

matou lauga. Ia e faamalulu atu i le Afioga i le Minisita o Galuega Tetele i 

tulaga e pei ona i ai. O lea foi ua ta’ua lea sa i ai i le tausaga ua mavae, ia o 

le taimi a na ou faipule ai ia e faitau mai ai i ina. E tusa la e... ia ae na ona 

faapea atu i le Afioga i le…. 

  Lau Afioga i le Minisita o Faatoaga ia e faamalo faafetai. Faafetai i le tele 

o galuega o lo o ua tele atinae a si o matou nuu ua faatino, ae na ona fia 

faamanatu atu i lau Afioga o lo o i ai pea a matou tilapia ma matou laumei 

lea sa folafolaina i le taimi o le matou uluai seleselega. Ia e i ai se taimi, ne 

i te i ua matou toe taliu atu ia ae toe faapea mai o le a totogi, ae iai a le matou 

talitonuga o la ua fanafanau ai matou tilapia i totonu o le tatou siosiomaga, 

e iai se taimi ona auvatu lea ae faafetai mo galuega lelei. 

  Lau Afioga i le Sui Palemia, ia e momoli atu lava le agaga o le faafetai. 

Faafetai atu i tulaga ia... 

  FOFOGA FETALAI:  Faamaea mai le saunoaga a le sui mamalu, a o i ai 

nisi mea o totoe o lo o avanoa lava ona faafesootai tatou Minisita ona o lou 

taimi faatapulaaina.  

 

  Afioga TAGALOATELE PASI POLOA:  E usitaia tele e lenei sui, o tala 

lava a si o matou Itumalo, “Tagaloa e fai loa se faaiuga a le Fofoga Fetalai 

ia te oe, ia e sau lava ma aumai lau ato e te le toe foi atu i le Palemene”, O 

le mea lea e alai ona ou mata’u ma ou fefe e tusa ai o lenei aso, e ui a i se 

lagona o loo tapena iai ae faafetai. Ua uma le lauga a Sagaga 4, lo’u Itumalo 

faafetai le tapuai, faafetai i le paia i aiga ma oe le aitu tagata manuia faiva o 

lo outou Sui ona o la outou tapuaiga, manuia le fono. 

 

  FOFOGA FETALAI:  Malo faafetai, ae faamalulu atu i le sui mamalu o 

lo o iai lava avanoa tuusao pe iai foi se taimi pe afai o iai nisi mataupu o 

totoe aua lava le va faafeagai ai ma Afioga i Minisita. Ia nei pea mai le tatou 

Maota ua iai nisi ua tuua aemaise le Tamaitai Palemia ma le Taitai o le Itu 

Aiga ma nisi Minisita o le Kapeneta aemaise foi le Sui Fofoga Fetalai o lo o 

malotia le tatou atunuu i le Kovana Sili mai Ausetalia oloo iai le mafutaga 

nei i le itula e 1:00pm.  

  O le mafuaaga lea ua toesea ai ae o lo o atoa lava le fuainumera e faia tatou 

Fonotaga, o le mea lea o le avanoa nei se tasi o Sui. O le itu lea ua maea toe 

o Sui o le Komiti ae vagana le itu lea a tatou toe toatolu Sui ia e alala mai, o 

le avanoa nei mo se tasi Sui o le toatolu.  

  Ia lea ua fou le sa o Aana Alofi Nu 1 ia o le avanoa lenei lau afioga i le sui 

mamalu poo le Minisita Lagolago.  

 

  Afioga FESOLAI APULU TUSIUPU TUIGAMALA (Aana Alofi 1):  

Faafetai i lau Afioga i le Fofoga Fetalai mo lo’u avanoa, ou te tulai i le ava 

ma le fa’aaloalo i lenei vaega o le aso, e iai foi le manatu o lea ua uma ona 

toto le niu i le tuaoi e pei ona avea ai lau Susuga i le Fofoga Fetalai i le taeao 

ma le taimi ua sola aua lo tatou va tapuia ma lo tatou Matai Sili oi le Lagi. 

A o lenei vaega o le aso e momoli atu le agaga faafetai tele mo lo’u avanoa 

e faafeiloai atu ai i lau afioga i le Fofoga Fetalai faapea foi le Afioga i le Sui 

Palemia ma le mamalu o le Kapeneta faapea foi Minisita Lagolago ia 

faapena foi i lena Itu ma Sui o le Palemene, faafeiloai atu foi i le paia 

maualuga i Ulu o Matagaluega a le Malo ma Matagaluega Tumaoti aua le 

Fonotaga o lenei aso.  

  A o lenei le vaega o le aso e faafetai atu ai i lau afioga i le Fofoga Fetalai 

ae muamua sei ou talanoa i nisi foi ua tuua le malo aua le matou aiga ma le 

agaga o le faaaloalo, ia e faamaise atu ai i le tuua o le malo i le faletua o le 

Afioga ia Leaupepe poo le afioga foi ia Toleafoa le fetalaiga i le Tofa ia 

Fesolai Naoupu  ia alofagia foi e le Atua faamaise le afioga ia Leaupepe ma 

le nofoa-alo aua le toesea ma le valaau paia a le Atua, ua lagia ai si o matou 

afioaga ma le Aiga Sa Fesolaï ia e pule pea le Atua i le soifua ma o tatou ola.  

  Ae momoli atu le agaga o le faafetai tele i lau Afioga i le Fofoga Fetalai 

mo lo’u avanoa aua le Tala Faatatau o le Tupe 2023/2024. I le vaiaso talu ai 

sa malele ia le Afioga i le Minisita o Tupe i lana saunoaga aua le Tala 

Faatatau o le Tupe o lenei tausaga. E iai le lagona faafetai tele lava i lau 

afioga i le Minisita ua se eleele le malie i vai le faafofoga i lena aso aemaise 

foi lou Itumalo. O lagona i lena aso ina ua saunoa lau Afioga i le Tala 

Faatatau o le Tupe e lagona le fiafia a lou nei Sui Usufono, o se lupe e olo i 

luga o mauga, mafua aisea? O le agaga fiafia ma le agaga faafetai i le 

saunoaga matagofie i le Tala Faataau o le Tupe aua se lumanai manuia o 

Samoa ma ona tagata ma le tatou atunuu. O le mea lea e momoli atu le agaga 

o le faafetai, faafetai le lototele faafetai le toa, malo foi le onosai i lau Afioga 

i le Minisita ma le mamalu o lau Matagaluega aua le Tala Faatatau o le Tupe 

o le tatou atunuu, o le mea lea faafetai tele lava i lau Afioga i le Minisita.  

  Ae o lenei vaega o le aso ou te manatu ua puupuu le taimi o le a tau 

faatopetope foi se lagona ma se manatu. E momoli ai le agaga o le faafetai i 

le Afioga i le Minisita o Tina ma Tamaitai e tusa ai ma le tatou Miliona. Ae 

ua iai le lagona maualuga e leai se mea e toe tagi ai lo’u Itumalo, aua o le 

agaga maualuga o le miliona lea, o lea ua faatino ai tiute ma faiva o lou 

Itumalo i soo se mea i totonu o aoaoga, ekalesia ma mea uma lava lea ua 

faatino i le miliona lea. O le mea lea e momoli ai le agaga o le faafetai i le 

Afioga i le Minisita o Tina ma Tamaitai aua lenei miliona ua faatino ai nisi 

o au galuega, o galuega tetele ma galuega laiti ua faatino i le tupe lea. Ae o 

le taimi nei o le tatalo i lau Afioga i le Minisita ia vave ona toe aumai le 

425,000.00 ia aua le faatinoina o nisi o galuega, o le mea lea momoli atu le 

agaga o le faafetai i lau Afioga i le Minisita o Miliona auã ua logologoa ou 

tala i lenei Paeaiga, mafua aisea? O se taimi muamua lea ua tupu ai se mea 

faapea i totonu o le Malo o Samoa o se Miliona ua faasafua i Itumalo aua le 

atinaeina o Itumalo ma lona tamaoaiga. O le mea lea faafetai tele lava, lau 

afioga i le Minisita o Tina ma Tamaitai aemaise foi le Minisita o Tupe i lau 

faasoa i le Minisita o Tina ma Tamaitai e ala i le tatou tupe lea e momoli atu 

le agaga o le faafetai.  

  E momoli atu foi le faafetai tele i lau Afioga i le Fofoga Fetalai i lau Afioga 

i le Minisita o Falemai, e momoli le agaga o le faafetai i nisi o lo’u  Itumalo 

sa tatalo atu ma le agaga o le faaaloalo ina ia mafai ona maua se fesoasoani 

aua le auina atu i atunuu i fafo mo togafitiga, o le mea lea faafetai tele i lau 

Afioga i le Minisita, faafetai tali manao i lo’u Itumalo, faafetai le alofa, 

faafetai le agalelei i le tali mai i se naunauga ina ia faaolatia tagata o le 

atunuu o le ala lea faafetai tele lava. Faamanuia le Atua i lau Susuga i le 

Minisita. 

  Lau Afioga i le Minisita o Galuega Tetele ,ia e momoli atu le faafetai lava, 

i totonu o lou Itumalo i le itu lea i le alu i Leulumoega faasolo atu i le ãtu 

Aana aua galuega tetele oloo tau i Leulumoega, e momoli atu le agaga ole 

faafetai tele lava. Manaia o galuega ao le faatinoga foi o le galuega e momoli 

atu ai le agaga o le faafetai tele. 

Lau Afioga i le Fofoga Fetalai tauala atu i le Afioga o le Minisita o  Galuega 

Tetele, ia e le galo lava le saunoaga a lau Afioga i le taimi ua sola, na e 

saunoa ai e pei o se moemoe e tupu pea i lou fatu ma lou agaga aua nisi 

vaega o auala o lo’u Itumalo, pau a lea o le mea e le’o faaaogaina ai le 

miliona lea a matou. Na ua tatalo atu ma saunoa mai lau afioga oloo iai lava 

vaega o le auala o lo o kolosi i totonu o lo’u Itumalo ua ova ma le 50 tausaga 

ae leo faatinoina. E pei o le ala lea e tatalo atu i lau afioga i le Minisita o 

Galuega Tetele ma le mamalu o le Pulega sei alofagia, auã o lau saunoaga e 

uma loa e uma loa le Tala o le Tupe lenei, e pasia loa le Tala o le Tupe lea 

ona faatino lea. O lea la ou te nofo ma lo’u agaga faafetai i le saunoaga a lau 

Afioga i le Minisita o Galuega Tetele, o le mea lea faafetai tele. 

  E i ai foi nisi vaega lau Afioga i le Minisita ma le Pulega o le Suavai ua 

faatino i totonu o lo’u afioga faafetai tele lava, faafetai le alofa, faafetai ua 

amanaia nisi o aiga o lo’u Itumalo na fia maua le suavai, o le mea lea faafetai 

i lau Afioga i le Minisita o Galuega Tetele.  

  E fia momoli foi le agaga o le faafetai tele i lau Afioga i le Minisita o Eleele 

e tusa ai foi ma le taimi ua sola ma le taimi ua alu na tuu atu ai foi se lagona 

vaivai e ala i fanua poo eleele ia a le tatou Malo ia lea sa faatalosaga mai ai 

ma le agaga vaivai ina ia faamatuu atu auã le fausiaina o le Poloketi a lenei 

Itumalo, ia ae le gata i lea o ni eleele e fia faaaoga e lo’u Itumalo ua le lava 

mea e galulue ai. O le ala lea e momoli atu ai le faafetai tele i lau Afioga i le 

Minisita o Eleele aemaise foi o le MNRE e tusa ai foi ma le tali mana’o o 

lea ua faamatuu mai aua le lisiina e lo’u Itumalo i le fai ai o le Poloketi atoa 

ai ma le 200+ eka oloo totoe ao lea ua faaaogaina e lisiina e lo’u Itumalo e 

o’u a tagata. E le’o ni tagata mai tua ao le tatalo na sa tagi atu ai ina ia 

faamatuu mai i o’u tagata aua le faaaogaina aua tautuaina o le atunuu 

aemaise o Samoa atoa, o le mea lea faafetai tele i lau Afioga i le Minisita. 

Ao le tatalo foi ma le agaga o le faaaloalo na ona taatia atu i ou tafatafa atonu 

e iai se taimi ao se aso o a taualumaga o lenei faamoemoe ma la outou 

faatofalaiga ina ia iai se taimi, ia faaamatuu mai, faamatuu mai aua le toe 

lisiina ae faaaoga loa e lo’u Itumalo aua lo matou nuu ua leai ni eleele e 

galulue ai, o le tatalo lea ma le agaga o le faaaloalo i lau Afioga i le Minisita 

o Eleele ma le mamalu o le Pulega e momoli atu ai le agaga o le faafetai. 

  Lau Afioga i le Minisita poo lau Afioga i le Fofoga Fetalai, ia lea e le’o 

maua le Minisita o Aoga ae iai nisi vaega o lou Itumalo, pau a lea o le 

Itumalo e tasi le nuu ae tolu Aoga Primary School, o le mea lea e momoli 

atu ai pea le agaga o le faafetai i lau Afioga i le Fofoga Fetalai. Ua iai nisi 

mea ua faatinoina i totonu o lau aoga e pei ona iai aoga faatekonolosi i nei 

ona po ia e lavea ai foi la’u Primary School i le faatinoga o ia tulaga, o le 

mea lea e momoli atu ai le faafetai tele i lau Afioga i le Fofoga Fetalai 

aemaise lau Afioga i le Minisita o Aoga i le faatinoina o ia tulaga. O le tele 

o au Aoga nei e tolu ua faatino uma i le miliona lea o a mea oloo tagi atu ai 

le Iunivesite ma Sikolasipi ma mea uma lava oloo faatino i le tupe lea o le 

miliona, o le mea le faafetai tele i le Afioga i le Minisita, ae o le tatalo ia 

alofa ia vave ona faamatuu mai le tatou vaega o totoe aua le tautuaina o le 

tatou atunuu. 

  E ui lava ina le nofoia le Afioga i le Tamaitai Palemia poo le tinã o le atunuu 

poo le Afioga ia Fiame a o lea e alaala mai le Afioga i le Sui Palemia. E 

momoli lau faafetai i le Afioga i le Taitaifono ma le mamalu o le Komiti o 

le Pulega o le Tutoatasi o Samoa i le taimi ua sola ma le taimi ua alu, aua o 

lea ua maitau ua maea le 60 tausaga o si o tatou atunuu ae sa vaaia le agaga 

fiafia o tapenaga ma le maeaea ma le matagofie o faafiafiaga aemaise le 

faatinoina o ia faamoemoe o le mea lea momoli atu ai le agaga o le faafetai 

i le Afioga i le Taitaifono ma le mamalu o le Pulega o Tapenaga o le faaiuga 

o le Tutoatasi o si o tatou atunuu, o le mea lea e momoli atu ai le agaga o le 

faafetai tele. 

  Ia ou te manatu foi ua fetaui foi a ma lou taimi, lau Afioga i le Fofoga 

Fetalai ma nisi foi o Minisita e lei oo iai se tala, ia outou alofagia ia 

musumusuina outou finagalo e le Agaga Paia o le Atua ia outou alofagia lou 

Itumalo.  

  Ia ao lenei aso agalelei le Atua i lau Afioga i le Fofoga Fetalai, faamanuia 

le Atua aua le taitaina o le Maota aua foi le paia Maualuga o Afioga i 

Minisita ma Minisita Lagolago ia ae faapena foi i lena Itu i Sui uma o le 

Palemene ia maua sa outou tofa mai le Atua aua se lumanai o Samoa, ia 

agalelei i lou Itumalo. Lo’u Itumalo malo le onosai malo le loto tele, faafetai 

le faatoatoa faafetai foi le tapuai mai ao alofaiva la outou Sui o la outou 

auauana e tautuaina lo outou paia ma lo outou mamalu. Ia o se tala lea 

agalelei foi i le aufaigaluega totofi a le Atua aua lenei aso ma le faamoemoe, 

faafetai tele. 

 

  FOFOGA FETALAI:  Malo faafetai i le sui mamalu mai Aana Alofa Nu 

1, malo faafetai, faafetai foi mo le saunoaga aemaise foi fautuaga i le 

Kapeneta aua foi nisi o manaoga o le Itumalo aemaise foi o le atunuu atoa 

ma le Tala o le Tupe. O le mea lea malo faafetai mo lou sao, faafetai foi i lou 

tuuavanoa mai ao lea lava ua talafeagai ma le tatou malologa o le mea lea 

malo saunoa.  

  Ae leaga o lea sa maua i le saunoaga i le Sui o Vaimauga Nu 2 le tatou 

taumafataga e faamalulu atu i le Sui mamalu aemaise foi le paia o le Maota 

ua manatu a foi lea i lo outou soifua maloloina ua manatu ai a i fualaauaina 

suamalie ua talafeagai lelei ma le tatou taimi lea o tatou malologa o le taeao, 

ae o le a tapena se tatou supo mo taeao ona o le tatou aso mulimuli, o le mea 

lea e faamalulu atu ai i le Sui mamalu ma nisi ua le atoatoa le latou.., o le 

ala lena o le manatu tele i lo outou soifua maloloina ua taumafai ai i lea 

tulaga. Ae faafetai tele mo lenei aso o lea ua tatou taunuu mai i le taimi tatou 

te manava ai malo faafetai, tatou sailiili malosi mo le aso a taeao. 

  Ae ua faamalo usufono i lenei aso, malo le faatoatoa i le Paia o le Palemene 

faafetai foi i Sui mamalu sa sausaunoa i lenei aso, malo tapena. Tatou talosia 

ia le aso a taeao i le alofa o le Atua ia momoli filemu atu i ai lo outou soifua 

mo le faaauauina o le tatou valaauina. Faafetai atu foi i Faauluuluga o 

Matagaluega ma Faalapotopotoga Tumaoti a le tatou Malo ia faamalo le 

tapuai, faafetai mo le auaunaga lagolago o lo o faaauau pea mo fonotaga a 

le Palemene. Faafetai Samoa i lau tapuaiga, manuia galuega sa feagai ai ma 

lau Palemene i lenei aso ona o lau tapuaiga mana. O le matou tatalo faaauau 

ia iai pea le agalelei o le Atua i si o tatou Atunuu atoa, faamanuia le Atua i 

tiute o lenei aso. O lea foi le tatalo a le Fofoga Fetalai pe a tatala ma afifio 

atu le paia o le Palemene ma le tatou Maota ia tautai le Alii ma ia iai pea 

lana puipuiga alofa i toega o feau o lenei aso. Ae tatou te lei tolopo ou te 

talosaga atu i le Sui Usufono mo Vaisigano Nu.1 sei saunia se tatou tatalo e 

faaiu ai le tatou Fonotaga. 

 

 

  Na tolopo Taualumaga a le Fono Aoao Faitulafono i le itula e 1.00 i le 

afiafi seia aulia le Aso Faraile, 23 Iuni 2023 i le itula e 9.30 i le taeao. 


